
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШАР ШУЛМЫН ХОТ

	... Далай газар хоёрын дээгүүр утаатай өтгөрөн холилдсон манан татаж, хотын бараан байшингууд ба боомтын булингарт усан дээгүүр шивэр бороо хааяа хааяа дусална. Дүрвэн очигсод найдаж болгоомжлох, айж баясахын хянамгай харцаар орчин тойрон юм бүхнийг дуугай ширтэцгээж, галт онгоцны зах дээр цугларч байв. Польш бүсгүй гайхсан янзтай, эрх чөлөөний хөшөөг зааж,

	— Энэ хэн бэ? гэж аярхан асуухад;

	— Америкийн тэнгэр... гэж нэг хүн хариу хэлэв.

	Эм хүний цул хүрэл дүрс хөлөөсөө толгойгоо хүртэл ногоон зэвээр бүрхэгджээ. Нар гарч, түүний үхээнц нүдийг нь амь оруулахыг хүлээж байгаа хүрэл хүн шиг хүйтэн царай нь мананг нэвт далайн эл цөл рүү мэлрэн харж байна. Эрх чөлөөний хөшөөний хөл доорх газар нь өчүүхэн учраас хөшөө нь далайгаас цухуйж байгаа юм шиг, суурь нь царцчихсан долгионууд шиг үзэгдэж байна. Далай ба хөлөг онгоцны шураг модноос дээгүүр өндөр өргөгдсөн түүний гар нь түүнийг эрэмгий жавхлантай, гуа үзэсгэлэнтэй болгожээ. Чанга атгасан гарт нь баригдсан бамбар нь хурцаар дүрэлзэн, зэвхий утааг үлдэн хөөж эргэн тойронд баясгах халуун гэрлээ өгөөмөр цацруулж байгаа юм шиг санагдана.

	Харин, түүнийг зоосон алгын чинээ газрыг тойрон, далайн усанд, усан галавын өмнөх мангасууд шиг лут том төмөр хөлөг онгоцнууд хөвөлдөнө. Өлссөн араатнууд шиг жижиг катер онгоцнууд сүүмэлзэн байна. Үлгэрийн үлэмж биетний дуу шиг яндангууд хүнгэнэлдэн хилэнт исгэрлүүд цуурайтан, бархаг занганы гинжнүүд хангиналдан, далайн долгион ширүүн цалгилж байна.

	Эргэн тойрны хамаг юм гүйн, тэмүүлэн, чангаран чичирхийлж байна. Онгоцны сэнс, дугуй нь усыг яаран цохилоход ус шар хөөсөөр бүрхэгдэж, үрчлээтэн долгисож байв.

	Төмөр, чулуу, ус, мод бүхэн нь хүнд хөдөлмөрийн эрхэнд автагдаж, нар үл үзэн, дуу эс сонсох, золгүй амьдралыг эсэргүүцэх эсэргүүцлээр дүүрэн шиг үзэгдэнэ. Цөм хүнийг дайсагнагч хүчний ямар нэгэн нууцын эрхэнд автагдан ёолж, ульж, хяхнаж байна. Төмөрт уруулж, тасчуулж, нефтийн нүнжиг толбоор бялдагдан, зомгол, зоргодос, сүрэл, хүнсний үлдцээр бузарлагдсан усан дээгүүр газар сайгүй, нүдэнд үл үзэгдэх хүйтэн хэрцгий хүч ажиллаж байна. Тэр хүч нь энэ хэмжээлшгүй их машинд түлхцээ сүрхий нэгэн янзаар өгч байдаг бөгөөд тэр хүчин дотор байгаа хөлөг онгоц, онгоц засварын газар бол зөвхөн жижиг хэсгүүд нь ажээ. Харин хүн бол, үл ялих эрэг шураг ба хөлөг онгоц, завь, бас вагон ачсан ямар нэг ачааны онгоцнуудын замбараагүйн доторх төмөр модны зэрэмдэг буртаг болсон хэрээс сүлжээсэнд байгаа үл үзэгдэх цэг төдийхөн ажээ. 

	Дуу чимээнд дүлийрч тэвдэж, сөнөмөл материйн дэвхцэхэд ноологдож, хамаг байдаг нь хар тортог, тос болсон хоёр хөлтэй амьтан, өмднийхөө хармаанд гараа хийгээд над руу жигтэйхэн харж байна. Тэдний царай тосон хирийн зузаан хагт дарагдаад нүүрэнд нь амьд хүний нүд биш, харин цагаан шүд нь гялалзаж байв.

	Бусад олон онгоцны дунд нэг онгоц аажимхан хөвж явна. Гадаадаас дүрвэгсдийн царай хачин зэвхийрэн, нэг янзын байдалтай гөлөрчээ. Хүмүүс, хөлөг онгоцны зах дээр чимээгүй зогсоцгоон, манан буданг ширтэцгээнэ.

	Харин тэр манангийн дотор нэг туулшгүй, асар их дүүрэн битүү чимээ үүсэн өсөж, хүмүүсийн өөдөөс бүгчим хүнд амьсгалаар амьсгалж, чимээнд нь ямар нэг занан шунасан юм сонстоно.

	Энэ бол хот, энэ бол Нью-Йорк хот ажээ. Далайн эрэг дээр чимээ аниргүй, бараан “тэнгэрийн самнууд” шиг хорин давхар байшингууд ёрдойлцож байна. Сүр жавхаа нь зайлсан эв хавгүй дөрвөлжин нүсэр байшингууд гунин уйтгарлан сэрийж байна. Үзэмжгүй бөгөөд өндөр дэнхгэр байдлаараа байшин бүрд бардам ихэрхүү зан үзэгдэж байна. Цонхоор нь цэцэг ч алга, хүүхэд ч үзэгдэхгүй... 

	Энэ хот алсаас урт богино хар шүдтэй асар том эрүү мэт үзэгдэж байна. Энэ хот тэнгэрт бөөн хар утаагаар амьсгалж, өөхөлсөн хэнхэг амьтан шиг аахилж байна.

	Хот дотор нь ормогц, хэд хэдэн сая хүнийг залгиад тэднийгээ нухчиж шингээж байгаа төмөр чулуун ходоодонд орчих шиг санагдана.

	Гудамж нь хомхой гилгэр хоолой; түүгээр, хотын хүнсний бараан хэсгүүд болох амьд хүмүүс нэг гүн юм руу хөвж байна. Хар төмөр, толгой дээр, хөл дор, дэргэд ялалтдаа цэнгэн хангинаж байна. Алтны хүчээр амьдралд татагдан орж, түүгээр зориг орсон төмөр нь аалзны шүлсээрээ хүнийг торлож, багалзуурдан, цус тархийг нь сорон шимж, булчин, мэдрэлийг нь хэмлэн мөлжиж өсөөд, улмаар хэлгүй чулуунд түшиглэн гинжнийхээ хэцийг улам бүр өргөсгөн цаламдаж, өсөн байна.

	Хойноосоо вагонууд чиргүүлсэн галт тэргүүд, лужир том өтнүүд мэт хөвөлдөж, автомобилийн сигналууд тарган нугас (шувуу) шиг гуаглалдан, цахилгаанууд гуниглантай улилдана.

	Бүгчим агаар нь норсон губка1 шиг, олон мянган авиа анираар дүүрчээ. Энэ буртагт хотод дарагдаж утаанд идэгдсэн фабрик нь тортогт баригдсан өндөр хэрмүүдийн дунд хөдөлгөөнгүй ажээ.

	Модны, тоосонд дарагдсан навчис мөчрөөсөө хөдөлгөөгүй унжийсан талбай ба жижиг зээлүүдэд бараан хөшөөнүүд сэрийж үзэгдэнэ. Тэдний нүүр нь зузаан хирд дарагдаж, хэзээ нэгэн цагт эх орноо хайрлах хайраар гялалзаж байсан нүдэнд нь хотын хог тоос дүүрчээ. Олон давхар барилгуудын дунд ганцаардан хашигдсан эдгээр үхээнц хүрэл хүмүүс нь өндөр байшингуудын сүүдэрт байгаа одой хүмүүс шиг үзэгдэх бөгөөд мөрөө үзэх төдий тэдгээр хөшөөнүүд эргэн тойрны замбараагүй байдалд уймарч, гуниглан, хөлийнхөө дэргэдүүр яваа хүмүүсийн шуналт сүгүүдийг зүрх шимшрэн ширтэх мэт харагдана. Хөшөөнүүдийн дэргэдүүр өчүүхэн бараан хүмүүс бүртэлзэн гүйлдэвч, хөшөөн баатруудын царайг хяламхийн харах хүн огт алга. Капиталын үлэг гүрвүүлүүд эрх чөлөөг бүтээгчдийн ач холбогдлыг хүний санаа дурсамжаас арилгажээ.

	Хүрэл хүмүүс нь:

	— Би ийм амьдралыг бүтээх гэсэн гэж үү дээ? гэдэг нэг хүнд бодолд автсан юм шиг үзэгдэнэ.

	Эргэн тойрон золгүй амьдрал, зуухан дээрх шөл шиг буцалж, өчүүхэн хүмүүс шөлөнд хийсэн будаа шиг, тэнгист хаягдсан зомгол мэт, тэр буцламгай амьдрал дотор бужигналдан эргэлдэн алга болж байна. Хот орилон, ханашгүй амаараа, тэдгээр өчүүхэн хүмүүсийг дараа дараагаар нь залгиж байна.

	Хүрэл баатруудын зарим нь гараа унжуулж, зарим нь гараа өргөж, хүмүүсийн дээгүүр сунган:

	— Зогсоцгоогтун! Энэ бол амьдрал биш, энэ бол мунхаг явдал... гэж байгаа ч юм шиг үзэгдэнэ.

	Тэдгээр хөшөө нь цөм, гудамжны амьдралын замбараагүй байдалд илүүдэж, шуналын зэрлэг орилолдоон дунд таараахгүй байгаа ба чулуу, шил, төмрөөс гарсан бүрэг бараг хоосон санаашралд бариу автсан ажээ.

	Гэвч нэгэн шөнө тэд, гэнэт сууринаасаа бууж, доромжлогдогсдын нүсэр алхалтаар алхлан гудамжаар явж, ганцаардлынхаа гашуун уйтгарыг энэ хотоос тонилгон, сар гийгүүлсэн агаар цэвэр, нам гүм байгаа хээр тал руу одно биз. Бүх насаараа, эх орныхоо сайн сайхны төлөө хөдөлмөрлөсөн хүн, түүнийг үхсэн хойно нь амар жимэр байлгах гавьяа олсон байх нь дамжиггүй юм.

	Гудамж бүхэнд явган замуудаар хүмүүс өөдөө сөөргөө яаран явцгаана. Тэднийг, чулуун туургануудын гүнзгий сүвнүүд өрөвхийн сорж байна. Төмрийн дийлэгч чимээ анир, цахилгааны чанга дуу, металл шинэ хэлхээс тор, чулуун шинэ туурга босгох ажлын яргиа цуурай... энэ бүхэн нь далайн догшин шуурга, жигүүртний гуаглалдах дууг дарах адил хүмүүсийн дуу хоолойг дарж байна.

	Хүмүүсийн царайн хөдөлгөөгүй амарлингуйг үзэхэд, амьдралын боол, хот - мангасын хүнс болохын гай зовлонг хэн ч мэдрээгүй байгаа бололтой. Тэд гунигт дээрэнгүй санаандаа, өөрийгөө хувь заяаныхаа эзэн гэж үзэж байна. Тусгаар тогтнолын ухамсрыг, тэдний нүдний өмнө гэрэлтүүлэх цаг болсон боловч, энэ бол баширлан инээмсэглэж, бүгдэд зориулан, ганцхан том боловч давч гянданг байгуулж байгаа мужааны гар дахь сүх, төмөрчний гар дахь алх, үл үзэгдэх өрлөгчний гар дахь тоосгоны тусгаар тогтнол болох нь тэдэнд ойлгогдохгүй байгаа бололтой. Зоримог хүмүүс олон байвч, царайд нь шүднээс өөр юм ч үзэгдэхгүй. Дотоод эрх чөлөө, оюун ухааны эрх чөлөө - хүмүүсийн нүдэнд бадран гийгүүлэхгүй байна. Энэ эрх чөлөөгүй зориг хүч нь толхигдоогүй хутганы жихүүн өнгийг санагдуулж байна. Энэ бол шар шулам болсон алтны гарт байгаа балай зэвсгийн эрх чөлөө юм. Хүмүүс ингэж өчүүхэн, ингэж боолчлогдсон харагдах ийм мангас хотыг би анх удаа үзэж байна. Түүнчлэн, долгонцоглон эргүү өвчин туссан адгуус шиг зэрлэг урхиран, тархи, мэдрэлийг залгилан гудран байгаа хэнхэг амьтны энэ ховдог, бузар ходоодонд ороод байгаадаа иймэрхүү хангамжтай байдаг хөгтэй гаслан байгаа хүмүүсийг би хаа ч үзээгүй... 

	Хүмүүсийн тухай ярихад зүрх шимшрэн аймаар байна. Нэгэн маягийн тагт хайс, шат гишгүүрийн төмөр сараалжаар хүлээслэгдсэн байшингуудын гуравдугаар давхрын хана туурганы хоорондуур нарийн гудамжны замаар “агаарын замын” вагон өөглөн пажигнан давхилдаж байна. Онгорхой цонх бүрд шахам хүн үзэгдэнэ. Зарим нь налуу тавцантай ширээн дээр тонгойн, ямар нэг юм оёх буюу тоолж байна. Бас зарим нь цонхны босго дээр элэглэн зогсож, цонхны дэргэд зүгээр сууж байхад, тэдний нүдний өмнө минут тутамд өнгөрөн гүйлдэгч вагоныг харцгааж байна. Хөгшин залуу, хүүхэд цөмөөр нэгэн адил үг дуу ч үгүй, нэг л янзаар амарлингуй ажээ. Энэ зорилгогүй эрмэлзэлд хэвшиж, үүнд зорилго бий гэж бодож дасчихжээ. Төмрийн эзэрхэглэлийг эсэргүүцэх уур хилэн, төмрийг ялах өшил, тэдний нүдэнд огт алга байна. Вагон явцгаан байшингийн хана туургыг доргион, эмэгтэйчүүдийн хөх, эрэгтэйчүүдийн толгойг чичрүүлж байна. Тагт хайсны сараалжин дотор байгаа хүүхдүүд унан тусан дагжин, тэр заваан амьдралыг байвал зохих зайлшгүй зүйл гэж зөвшөөн сурчихжээ. Ямагт доргин донслон байгаа уураг тархин дотор санаа бодол нь зоригт сайхан урлалаа нэхэж, үзэмжит, хэвлүү мөрөөдлөө төрүүлэх бололцоогүй нь лав юм.

	Цээжээрээ уранхай, хиртэй хантааз өмссөн эмгэний баргар царай цухасхийн харагдав. Хордуулагдаж тамлагдсан агаар, вагонд зам тавин, айсан мэт цонх руу харайн ороход нь эмгэний буурал гэзэг нь орог бор шувууны далавч мэт дэрвэлзэв. Эмгэн, явайгүй болгосон нүдээ аниад далд оров.

	Новширсон өрөө тасалгааны дотор нь нооронхой юмаар бүтээсэн орны нь төмрүүд бөртгөнөж, ширээн дээр нь бохир хиртэй сав суулга, хоолны үлдүүр хог саг хэвтэнэ. Харъя гэхэд цэцэг, цонхны дээр нь алга, үзье гэхэд ном барьсан хүн үгүй. Хана туурганууд нь хайлсан юм шиг нүдэнд халти үзэгдэн, бохир урсгалаар угтан урсаж урсгалын түргэн гүйдэл дунд үг яриагүй хүмүүс чихэлдэн ганхаж байна.

	Тоос болсон шилний цаана халзан толгой бүдэг бөртөлзөнө. Тэр хүн ямар нэг суурь машин дээр нэг жигд тонголзоно. Цонхон дээр, хонгор үстэй эцэнгэр бүсгүй, хар нүдээрээ, сүлжиж байгаа утасныхаа гогцоог тоолон, оймс нэхэж сууна. Тасалгааны доторх агаарын цохилт түүнийг ганхуулахад тэр бүсгүй хийж байгаа юмнаасаа нүдээ салгалгүй салхинд хийссэн платиа ч зассангүй. Таван настай хоёр хүү, тагт хайсан дээр зомголоор байшин барьж тоглоно. Тэр байшин нь донсолгоонд нуран унахад хүүхдүүд, нурсан зомголуудаа тагт хайсны сараалжны завсраар гудамжинд унагахгүй гэж турьхан гараараа шүүрэн авч байгаа нь мөн л тэдний зорилтыг тотгорлогч шалтгааныг үзэхгүй байна. Том боловч бяцран, тоосон товрог болсон юмны хэлтэрхийнүүд шиг хүмүүсийн нүүр, цонхоор дараа дараагаар цухалзсаар л байна.

	Вагоны галзуурсан давхилтад хөөгдсөн агаар хүний платье, үсийг хийсгэн, нүүрийн нь бүгчим бүлээн долгионоор балбалан, чихийг нь олон мянган авиа анираар дөжрүүлэн, нүдийг нь гашуун нунтаг тоосоор сохлон алдаж, уртаар шуугьсан чимээ анир дүлийрүүлж байна... 

	Уураг тархиндаа мөрөөдөл, үзэлт зураг, дүрүүдийг зохион хүслийг төрүүлж, уйтгарлаж, хүсэж, үгүйсгэж, хүлээж байгаа амьд хүнд энэ зэрлэг улигт орилоон, хашхиралдаан, энэ чулуун хана туурганы доргион, цонхны шилний аймтгай хагаралт нь саад болмоор юм даа. Бачимдаж цухалдсан тэр хүн гэрээсээ гараад тэр балай “агаарын замыг” эвдэлж, төмрийн цадиггүй дууг зогсоомоор юм. Тэр хүн амьдралын эзэн бөгөөд амьдрал нь түүний тулд байгаа болохоор саад бологч бүхнийг устгах ёстой.

	Шар шулмын хотын байшингуудад байгаа хүмүүс хүн алж байгаа бүхнийг амарлингуй тэвчин өнгөрүүлж байна

	“Агаарын замын” төмөр торын доорх тоостой бохир гудамжинд хүүхдүүд дув дуугүй хөлхөлдөнө. Тэд, бүх дэлхийн багачуудын адил инээлдэж, бархиралдах боловч, тэдний дуу хоолой нь их чимээн дотор тэнгист борооны дусал дуссан адил замхарч байна. Тэдгээр хүүхэд ямар нэг хүний балмад гараар, байшингийн цонхоор гудамжны шалбаагт хаягдсан цэцэг шиг үзэгдэнэ. Хотын өөхөн хэншүүгээр биеэ тэжээдэг тэр хүүхдүүдийн царай нь цонхигор шар, цус нь хордогдон, зэвэрсэн төмөрлөгийн эвгүй чимээ, эрхэнд автсан цахилгааны баргиа дуунд мэдрэл нь хор олжээ.

	Ийм хүүхдүүдээс эрүүл, зоригтой, бардам хүмүүс төрөн гарч чадах уу? гэж би өөрөөсөө асуув. Түүний хариуд газар сайгүй хяхнах авиа, хүйтэн инээд, муухай дуу сонстож байв.

	Вагонууд ядуучуудын хороо, хотын угаадасны нүх, Ист Сайд-ын дэргэдүүр давхилдаж явна. Ёроолгүй асар том нүхэн тогоо буюу хувинг байгуулсан, хотын тэр нэгэн гуу руу хүмүүсийг хөтлөн аваачигч гудамжны гүнзгий сувгууд нь тэр бүх хүнийг тэр лүү урсган аваачиж, тэнд тэднийг чанан алт хийж байдаг юм. Гудамжны сувгууд нь хүүхдээр дүүрчээ.

	Би, гуйлгачин маш олныг үзсэн. Тэдний зэвхий, ногоон, ясан янгиа нүүрийг сайн мэднэ. Тэдгээрийн нүд нь өлсгөлөнгөөс гөлийж, шунаг сэтгэлээр гялалзаж байдаг нүд нь зальтай, өслөгч буюу боолын ёсоор эрхэнд автамхай хүний харцтай бус байдаг боловч, би газар сайгүй үзсэн миний мэддэгээс, хамгийн айхавтар нь Ист-Сайдын гуйлгачдын аймшигт байдал юм.

	Хүнээр дүүрсэн, шуудайтай будаа шиг энэ гудамжнуудад, гудамжны шалдмал замын дэргэдүүр хогтой хайрцгийг хүүхдүүд ховдоглон онгилж, эхүүн тоос, бүгчим агаарын дотор ялзарсан ногоог хөгцтэй нь идэцгээж байна. 

	Тэдгээр хүүхдүүд ялзарсан талхны хальс олдмогц, тэдний дунд зэрлэг дайсагнал үүсэн, тэр хальсыг үмхлэн залгих хүсэлд автагдсан хүүхдүүд хаванцар ноход шиг ноцолдоцгоож байна. Тэдгээр хүүхдүүд идэмхий тагтаанууд шиг бүлэг бүлгээрээ засмал гудамжийг бүрхжээ. Шар шулмын баян боолчуудын хэнхэг шуналын амьд зэмлэл болсон гуйланчлалын хөөрхийлөлтэй микробууд — өчүүхэн биетнүүд болсон тэдгээр хүүхдүүд шөнийн нэг хоёр цагт, түүнээс ч орой болтол хог новш онгилон ухсаар л байна.

	Бохир гудамжны булангуудад нэгэн зуух буюу хоовон (гал түлсэн хувин) байх ба тэдгээр дээр юм буцалж, уур нь нарийхан яндангаар агаар өөд олгойдон гарахад яндангийн нь үзүүрт исгэрэн дуугарна. Энэ жингэнэсэн нарийхан чимээ нь чичирхийлсэн эрс анираараа гудамжны бүх анир чимээг цоргиж, гялтганасан хүйтэн цагаан утас шиг, яндандаа ороолдон тасралтгүй савсах бөгөөд тэр нь ухаан санааг төөрөлдүүлэн, цухалдуулан хөөж нэг ч минут зогсолгүй залгигдан байгаа ялзармал үнэрт агаарыг чичрүүлэн, энэ амьдралыг хир буртагт хорсголтойёо шигтгэн, инээдтэйгээр чичрүүлж байна.

	Хир буртаг бол ерийн үзэгдэл болж, байшингийн хана туурга, цонхны шил, хүмүүсийн хувцас, бие, тархи, хүсэл, санаа... цөмд нэвтрэн шингэжээ.

	Эл харанхуй хонгил шиг гудамжнуудын чулуун хананд бугласан шарх шигүүд хаалганууд байна.

	Тэдгээрийг шагайхад, хог новшинд дарагдсан бохир шатны гишгүүрүүд харагдаж, тэр дотор байгаа бүх юм нь өтсөн хүүр шиг бээж ялзарсан мэт санагдана. Тэгээд хүмүүс нь өт шиг болсон юм... 

	Том хар нүдтэй өндөр эмэгтэй хаалганы дэргэд, хүүхэд тэврээд зогсож байна. Тэр эмэгтэй хантаазны товчоо тайлж ярсныг харахад, түүний хөхөрсөн мөөм нь урт уут шиг өөрийн эрхгүй унжжээ. Хүүхэд нь орилж тамиргүй хуруугаараа эхийнхээ өлбөрөн өлссөн биеийг маажлан, нүүрээрээ эхийгээ чичин, уруулаа хөхөн умалзуулж, минут хэртэй дуугай болоод, дахин их чанга бархирч, хөл гараараа эхийнхээ цээжийг балбан цохилж байна. Эх нь чулуун хүн шиг зогсох бөгөөд шар шувууны нүд шиг дугариг нүд нь өмнөх ганцхан цэгийг эгцлэн яг гөлөрнө. Энэ харц талхнаас өөр харах юмгүй нь мэдэгдэж байна. Тэр эмэгтэй уруулаа чанга жимийн, гудамжны өмхий өтгөн агаарыг хамраараа амьсгалж, хамрын нүхээ сэртэлзүүлнэ. Энэ хүн өчигдрийн ам хөдөлгөсөн хоолны тухай дурсаж хэзээ нэг цагт идэж магадгүй хэсэг бусаг юмны тухай мөрөөдсөөр байж байна. Хүүхэд нь жаахан шарланги биеэ татгануулан бархиравч, эх нь дууг нь ч сонсохгүй... тийчлэхийг нь ч мэдэхгүй байна.

	Ховдог царайтай, эцэнгэр өндөр биетэй, толгой нүцгэн буурал өвгөн, улайсан зовхитой өвчтэй нүдээ анивчсаар, овоолготой хог болгоомжтойгоор ухан, нүүрсний хэлтэрхий түүж байна. Ойртон очиход тэр хүн бүх биеэрээ чоно шиг эв хавгүй эргэж, ямар нэг юм ярьж байна.

	Бор нүдтэй, айхавтар цонхигор туранхай залуу хүн, чийдэнгийн шон түшиж, тэртээ гудамжийг ширтэн, үе үе буржгар толгойгоо сэгсэрч байна. Өмднийхөө хармаанд лав шургуулсан гарын нь хуруунууд тэндээ татвалзан хөдөлж байна... 

	Энэ гудамжнуудад хүн байгаа нь мэдэгдэж, түүний уцаарлан цухалдсан өшсөн дуу сонстож байна. Өлсөж, сандарч, гуньхарсан царай бол эндэх хүний царай юм. Хүмүүс бодож байгаагаа мэдэж байдаг нь илэрхий байна. Тэд булингартай усанд урсаж яваа хог шиг бохир сувгуудад чихэлдэн, бие биетэйгээ мөргөлдөх бөгөөд өлсгөлөнгийн хүч тэднийг хуйлруулан эргэлдүүлж, ямар нэгэн юм идэх хурц хүсэл тэдний сэтгэлийг хөдөлгөж байна.

	Идэх юм хүлээн, цатгалан байх жаргалыг мөрөөдөж байхдаа, хороор дүүрсэн агаарыг залгилж, тэдний ухаан санааны харанхуй гүнд заль башир, гэмт хүсэл, хурц санаа төрж байдаг байна.

	Гэвч, хотын ходоодонд өвчнийг үүсгэгч микроб нян хорхой шиг байгаа эд, одоогийн элбэгээр залгилж байгаа хороороо тэр ходоодыг хордуулах цаг ирнэ!

	Чийдэнгийн дэргэдэх залуу хүн өлөн шүдээ тас хавирч, үе үе толгойгоо сэгсрэн зогсоно. Тэр хүн юу хүсэж, юу бодож байгааг ч би ойлгож байх шиг санагдана. Тэр хүн нь асар их хүчтэй аварга гартай болж, ар нуруундаа далавчтай болохыг хүсэж байгаа юм шиг санагдана. Энэ хүн нэг өглөө тэнгэрт нисэн, ган болд хөшүүрэг шиг хоёр гараа хот руу оруулан, тэнд овоолготой байгаа бүх хог, тоос, тоосго, сувд, алт, боолын мах, шил, сая төгрөгийн хөрөнгөтөн, хир буртаг, мунхгууд, сүм дуган, бузарлагдсан ой мод, мангуу болхи олон давхар “тэнгэрийн ёдрууд” (байшингууд)-ын хог новш, хүүр, бүх хотыг хир буртаг, хүмүүсийн цусаар зуурсан булай замбараагүй болгон хутгах гэж тэр хүн тэгж байжээ. Энэ аймшигт хүсэл тэр залуугийн тархинд аяндаа төрсөн нь туранхай бие дээр хатги гарах адил зүйл ажээ. Боолчуудын ажил ихтэй газар, бүтээлч чөлөөт санаа байж болохгүй ба тэнд зөвхөн эвдлэн сүйтгэх үзэл санаа, өшөө хонзонгийн хорт цэцгүүд, адгуус амьтны муйхар эсэргүүцэл цэцэглэж чадна. Хүмүүс, хүний оюуныг гажуудуулан, түүнээс өршөөлийг хүлээн суух ёсгүй нь ойлгогдож байна. Хүн өшөөгөө авах эрхтэй, тэр эрхийг түүнд хүмүүс өгч байна.

	Тортгоор бүрхэгдсэн бүрхэг тэнгэрт өдрийн гэгээ тасарлаа. Асар том байшингууд улам түнэр харлан нүүгэлтэнэ. Шөнө турш, энэ авсны үхэнх баялгийн бүрэлгэх гэж байгаа хачин араатнуудын шар нүднүүд шиг галууд энэ харанхуй барилгуудын гүнд энд тэнд дүрэлзэн гялалзаж байдаг байна.

	Хүмүүс, өдрийнхөө ажлыг дуусган, түүнийг яах гэж хийлээ, тэр нь тэдэнд хэрэгтэй эсэхийг ч бодолгүй харьж унтахаар яаран гүйцгээж байна. Явган хүний замууд хэвтээ хүнээр дүүрэв. Цөмөөрөө адил дугуй шляп (бүрх) өмсжээ. Нүдийг нь харахад, бүгд хэдийн унтчихсан бололтой. Өдрийн ажил буусан болохоор, өөр бодох юм алга. Цөм зөвхөн эзнийгээ бодохоос биш, өөрийгөө бодох юм алга. Хэрэв ажил байвал — талх, амьдралын хямд жаргал болно. Шар шулмын хотын хүмүүст үүнээс өөр юу ч хэрэггүй.

	Хүмүүс, ор дэвсгэр, гэргийдээ, ханилсан нөхөртөө очицгоож явна. Тэд, хотод шив шинэ хүнс хоол... төрөөсэй гэж шөнөдөө, бүгчим тасалгаанууддаа хөлрөн халууцагсад үнсэлдэцгээх болно.

	Тэд явж байна. Инээхгүй, хөгжин ярихгүй, мишээхгүй.

	Автомобиль гуаглалдан, шилбүүр тас нясхийн, цахилгаан утас хүнгэнэлдэж, вагонууд тарчигнаж байна. Нэг газар хөгжимдөж байгаа нь магад.

	Жаал хар хүмүүс сонины нэрийг хахир дуудацгааж байдаг байна. Баян хуурын үзээрийн дуу ба нэг юмны авиа, алуурчин ба хошигнон алиалагчдын гунигт-инээдэмт тэврэлтэд нийлэлдэж байна. Өчүүхэн хүмүүс уулнаас өнхөрсөн чулуу шиг өөрийн эрхгүй явцгаана... 

	Шар галууд улам улам дүрэлзэн, бүхэл хана туурганд пиво, англи архи, саван, сахлын шинэ машин, шляп бүрх, янжуур, театрын тухай очит үгсээр гялалзуулан зарлаж байна. Алтны хомхой түлхэлтээр гудамж дагуу хөөгдөж яваа төмрийн чимээ анир намдсангүй. Одоо, газар сайгүй гэрэл асмагц, тэр тасралтгүй чимээ анир нь харин ч улам шинэ санаа, бузгай хүнд хүчийг олж байна.

	Байшингуудын хана, үүдний илэрхийлэл, ресторануудын цонхоор хайлсан алтны сохлом гэрэл цацарч байна. Тэр ичгүүргүй хашхираач гэрэл ёсорхог сүүмэлзэн газар сайгүй нүд аргааж, хүйтэн гялбаагаараа хүний царайг гаж буруу болгож байна. Түүний зальтай гялбаа нь хүмүүсийн хармаанаас тэдний ажлын хөлсний өчүүхэн мөнгийг сугалан авах хурц шуналаар дүүрэн юм. Тэр гэрэл нь дохиогоо галт үгсээр бичиж, тэр үгээрээ ажилчдыг хямд хангамжид дуутайхан уриалж, тэдэнд тохиромжтой эдийг өгч байна... 

	Энэ хотын гал аймшигтай олон юм! Энэ нь эхлээд сайхан санагдаж, хөгжилдөх хүслийг хөдөлгөнө. Гал бол, байгалийн чөлөөт үзэгдэл, нарны бардам үр хүүхэд юм. Тэр гал хэт ихээр цэцэглэхдээ түүний цэцгүүд нь чичрэн, газар дэлхийн бүх цэцгүүдээс сайхан болдог юм. Тэр гал бол амьдралыг цэвэрлэн, хуучирсан, үхсэн, бузартсан бүхнийг устгаж чадах юм. Гэтэл, тунгалаг шилэн шоронд хоригдсон, энэ хотын галыг харахад, энд, гал юм бүхний адилаар боолчлогдсон болох нь ойлгогдоно. Тэр гал нь алтны төлөө, алтанд үйлчилж хүнийг дайсагнан хол зайдуу оршиж байна... 

	Бүх төмөр, чулуу, модны адилаар гал нь хүний эсрэг хуйвалдаж, түүнийг сохлом гялбуулан: 

	— Нааш ир! гэж дуудаж байна.

	— Мөнгөө өг!.. гэж бачлан мэхэлж байна. Хүмүүс түүний дуудлагад орж, өөртөө хэрэггүй новш худалдан авч, тэднийг мохоогч шившгийг харж сууна.

	Хотын аль нэгэн төвд нь том бөөн алт дур сэтгэл булаамаар чарлан, маш хурдан эргэлдэн, жижиг үртэс тоосуудаа гудамж бүхнээр тарааж цацраан байдгийн нь хүмүүс өдөржин хомхойгоор хайж олж, авч байдаг юм шиг харагдана. Харин үдэш болмогц бөөн алт нь жихүүн галт хуй салхи үүсгэн, буруу эргэж эхлээд хүмүүсийн өдөр олж авсан алтан тоосыг буцааж авах гэж хуй салхиараа хүмүүсийг өрөвхийн татдаг байна. Тэдгээр хүмүүс олж авснаасаа ямагт илүү ихийг өгдөг ба маргааш өглөө болмогц, нөгөө бөөн алтны хэмжээ улам нэмэгдэж, эргэлт нь улам ч хурдасдагийн дээр, алтны боол болсон төмрийн ялан дийлэгч чимээ, алтанд боолчлогдсон хүчнүүдийн цуурай улам чангардаг байна.

	Тэр алт нь үдшидээ хүйтэн, шар металл болгон хувиргах гэж өчигдрөөсөө улам ч ховдог, их хүчтэйгээр хүмүүсийн цус, тархийг сорж байна. Бөөн алт бол хотын зүрх нь юм. Тэр зүрхний цохилтод бүх амьдрал, тэр зүрхний багтаамжийн өсөлтөд бүх бодол санаа нь оршдог байна.

	Ингэх гэж хүмүүс, өдөржин газар малтаж, төмөр цувьж, байшин барьж, фабрикийн утааг баагиулж, хордсон өвчинтэй агаарын хир буртгийг бүх биедээ сорон шингээж, ингэх гэж сайхан биеэ худалдаж байна.

	Энэ жигшүүрт ид шид нь хүмүүсийн оюун ухааныг мунхруулан, хүмүүсээр шар шулмын гарын уян зэвсэг ба хүдэр чулуулаг хийж байдаг бөгөөд шар шулам, тэр хүдрийг уйгагүй хайлуулан алт болгож байна.

	Далайн хоосон цөлөөс шөнө ирж, хот дээгүүр давслаг сэрүүн амьсгал амьсгагдана. Шөнийн хүйтэн галууд олон мянган суманд хатгагдаж байхад шөнө нь зүдрэмгүй маягаар, байшингуудын муухай дүрс, хавчиг гудамжнуудын зэвүүн байдал, гуйлгачдын нооронхой хувцасны хир буртгийг хар өмсгөлөөрөө далдлан хучиж байна. Шунаг солиорлын зэрлэг авиа шөнийг угтан хөдлөхөд, шөнө нь явсаар, боолчлогдсон галын дээрэнгүй цацралыг аяархан бөхөөж, хотын идээлсэн ярыг зөөлөн гараараа таглана.

	Гэвч, шөнө нь гудамжны торонд орохдоо, хотын хорт уур амьсгалыг эрүүл шинэ амьсгалаараа ялан хөөж хүчирдэггүй юм. Наранд халсан чулуун хананд шөнө мөргөж, зэвтэй төмөр дээвэр, гудамжны хир буртагт талбай дээгүүр мөлхөн, хорт тос шингэж, эхүүн үнэр залгичхаад, жигүүрээ буулган тамирдаж, байшингийн дээвэр, гудамжны сувагт хөдөлшгүй хэвтдэг юм. Шөнөөс ганцхан харанхуй нь үлдэж, эрүүл сэрүүн хэсэг нь чулуу, төмөр, мод, хүмүүсийн бохир уушгинд залгигдан алга болжээ. Шөнийн нам гүм байдал, яруу найраг алин ч алга болжээ... 

	Хотод бүгчим амьсгал эхэлж, хот аварга амьтан шиг яраглаж байна. Тэр амьтан өдөр, олон янзын хоол дэндүү их идчихсэндээ халууцан аягүйцэж, хар даран зүүдэлж байна.

	Зарлалын зарц, ятгагчийнхаа хөөрхийлөлтэй албыг дуусаад, галаа чичгэнүүлэн бөхөөв. Байшингууд хүмүүсийг дараа дараагаар нь чулуун гэдсэндээ өрөвхийн сорон орууллаа.

	Өндөр, бөгтөр, туранхай хүн гудамжны буланд зогсож, уйтгарлан, баруун зүүн тийшээ толгойгоо аажимхан эргүүлж, цийлийсэн нүдээр харж байна. Хаашаа явах вэ? Бүх гудамж ав адилхан. Бүх байшин цийлийсэн цонхоороо бие биеэ харалцаж, цөм ялгалгүй үхсэн мэт... 

	Бүгчим уйтгар, бүлээн гараараа хоолойг шахан, амьсгал давхцуулна. Байшингийн дээвэр дээгүүр золигийн азгүй хотын өдрийн уур амьсгалын сиймхий үүлс хөдлөхгүй байх нь харагдана. Энэ хөөс мэт үүлсийн цаанаас огторгуйн цаглашгүй өндөрт дөлгөөн од мичид сүүмэлзэж үзэгдэнэ.

	Тэр хүн малгайгаа авч дээшээ харна. Энэ хотын байшингуудын өндөр нь огторгуйг дөндийлөн газраас бүр холдуулчихжээ.

	Од мичид нь жижигхэн, ганц хоёрхон... 

	Алс тэртээ гуулин бүрээ түгшүүртэйгээр цуурайтахад тэр хүний урт хөл чичивхийв. Тэр хүн толгойгоо гудайн гараа хаялсаар аяархан алхалж нэгэн гудамжаар одов. Шөнө орой болж, гудамжнууд улам бүр эзгүй болсоор байна. Ив ижилхэн жижигхэн хүмүүс ялаа шиг, харанхуйд орон алга болсоор байна. Бор шляп өмсөж, гартаа шийдэм барьсан цагдаа нар булангуудад хөдлөхгүй зогсоцгооно. Тэд амаа аяархан хөдөлгөж, тамхи зажилцгаана.

	Хүн, тэдний дэргэдүүр, телефоны шонгийн дэргэдүүр, байшингуудын хана дахь дөрвөлжин амаа нойрмогоор онгойлгосон олон хар хаалгануудын дэргэдүүр явна. Тэртээ хол трамвай, вагон хяхнан дуугарна. Шөнө, гудамжнуудын гүн хэнхэргэнд бүгчимдэн үхлээ.

	Нэг хүн, жигд алхаагаар алхлан бөгцгөр урт биеэ нахилзуулна. Түүний дүрсэнд, шийдвэрлэгч бус боловч, шийдмэг нэг зүйлийг бодож байгаа шинж бий бололтой... 

	Тэр хулгайч гэж надад санагдлаа.

	Хотын хар торон дотор амьдаа мэдэрч байгаа хүнийг үзэхэд аятайхан байна.

	Онгойлгосон цонхнууд, хүний хөлсний эхүүн үнэрээр амьсгалж байна.

	Үл ойлгогдох битүү чимээ анир бүгчим уйтгарт харанхуйн дотор зүүрмэглэн дуугарна... Шар шулмын бүдэг хот нойрсож, зүүдлэн дэмийрч байна.

	1906 он

	 

	(Орос хэлнээс Б. Дашцэрэн монголчлов)

	 

	
ЧАРЛИ МЭН

	... Нутагт нь баавгай орж иржээ. Анх түүнийг хүүхэд харж гэнэ. Нэгэн үдэш ойн орчим бөмбөгөөр тоглож байтал, гэнэт ойн захын модон дунд нэгэн баавгай үзэгдэн, толгойгоо өргөн шиншилж, аяархан архирав. Хүүхдүүд айн цочиж, тосгондоо гүйн ирцгээсэн боловч, томчууд итгэсэнгүй. Наймдугаар сар эхэлж байхад баавгай айл тосгоны хавиар сэлүүцэн явах цаг биш ээ.

	Гэтэл хэд хоноод өнөөх араатан бас ирж гэнэ. Шуудан зөөгч Фёрстер шуудан аван, тосгон руу зүглэж явтал нэг баавгай ойн дотроос гарч ирэхэд Фёрстерын морь үргэн ухасхийж, шуудан зөөгч мориноос ойчин өрөөсөн хөлөө хугалжээ. Энэ ч харин үнэн байлтай сан билээ. Хэдий тийм боловч тосгоныхны гол эрмэлзлэгт саад тотгор болж чадсангүй. Шуудангаа цуглуулан авлаа. Гээгдсэн хаягдсан юм алга, баавгайн тухай бас мартаж орхилоо... 

	Харин Круксийнхний нэг үнээг барьчихад улаан үст Жек гэдэг ахмад Крукс сая Чарли Мэнд очлоо.

	Жекийг очиход, Мэн байшингийнхаа довжоон дээр суун, үнэгний хавх засаж байлаа.

	— Амар байна уу, Чарли Мэн гуай? гэж Жек өгүүлэн гөрөөчний хажууд шатан дээр суув.

	Мэн нүдээ онийлгон бодосхийгээд,

	— Мэнд ээ. Сайн байна уу? гэж хариулахад, 

	— Баавгайн тухай та дуулав уу? гэж Крукс шууд ажилдаа орлоо. 

	Чарли Мэн хэцүү хүн тул, бодохгүй хариулах гэж хэзээ ч үгүй, хуурайгаараа хавхны төмрийн зэвийг цэвэрлэн нэлээд зуур шир шир үрж хуурайдан байснаа, толгойгоо өндийлгөж, 

	— Жек Крукс, та намайг баавгайн тухай юм дуулав уу гэж мэдэх гээ юү? гэж бас адил асуухад, 

	— Чухамхүү тэгсэн юм гэж Крукс зөвшөөрлөө.

	Чарли Мэн хуурайгаа тавин, хавхны пүршийг хуруугаараа дарж үлээгээд, жижигхэн шилтэй бохир тосоор тосолж гарлаа.

	Крукс дотроо: “Сахлаа цөөхөн хусдаг юм байна даа!” гэж сэтгэн Чарлийн ясархаг хацар дээр бууралтан байгаа ширүүн үсийг ажиглаж байв.

	Мэн толгой дохин: 

	— Баавгайн тухай би бага сага юм дуулсан гэж хариулаад саарал нүд нь аяган дотроо хөдөлсхийж, аажим дуугаар: — Хүн их ярьж байна. Юм юм дуулдах л юм... гэж нэмэн хэллээ.

	— Чарли Мэн гуай, та яая гэж бодож байна? гэж улаан үст асуулаа. Энэ хүн цагийг дэмий үрэх дургүй, дандаа шулуун замаар явдаг билээ.

	Мэн, хавхны пүршийг тосолж дуусаад, бас дахин үлээж, өвдөг дээрээ тавимагц, тариалангийн шаргал талын цаана харагдах алсын ой руу тайван царайгаар ширтэж байснаа ингэж хариуллаа:

	— Найман сард би баавгайн тухай юу ч бодохгүй, гэхэд:

	— Лав таны зөв гэж би итгэж байна гэж Крукс хэллээ. — Хэдий тийм боловч, та тэр баавгайг буудаж өгвөл, өөртөө ч багагүй ашиг олох биш үү? Гэвч би анчин хүн биш, тэгж явах зав ч надад байхгүй... Тэр араатныг алж чадах хүн танаас өөр алга гэдгийг цөм мэдэцгээж байна... гэв.

	Чарли Мэн босож, чийрэг шөрмөсөөр бат холболдсон туранхай өндөр биеэ тэгш болгов. Наранд шарагдсан хүзүүгээ баруун зүүн тийш нь эргүүлэн хоёр гараа хармаандаа хиймэгц хачин огцом товч асуусан нь:

	— Одоо юу? Наймдугаар сард уу даа? гэхэд:

	— Тийм ээ, тийм! гэж Крукс яаран угтан, — Малд халдаж байхыг та харж байгаа биз дээ?.. гэв.

	Чарли Мэн толгойгоо унжуулан, хөмсгөө өргөж, Жекийн өөдөөс илтэд гайхсан царайгаар харан, сануулах аялгуугаар хэлсэн нь:

	— Надад ч мал байхгүй шүү дээ!

	Крукс тэгэхэд нь, Чарлийг энэ янзаар зун баавгайг алуулж эс чадахаа ойлгоод, харин гөрөөчний сэтгэлийг хөдөлгөх аргыг хэрэглэв.

	— Тэр ч тийм ээ, Чарли Мэн гуай. Танд мал байхгүй гэж зөвшөөрөн хүлээж, дуугаа болохуйц өрөвдөлтэй болгохыг чармайн, — Харин таны хүү, охин хоёрт чинь л ноцтой байна даа. Баавгайд хонь ч тэр, жаахан хүүхэд ч тэр нэг адил биз дээ? Юм ялгахдаа муу амьтан даг. За тиймд... хэрэв Чарли гуай та үр хүүхдээ бодвол... гэтэл, 

	— Байзнаарай та гэж Чарли гараа хармаанаасаа гарган, нүүрээ илж, уруулаа чанга жимийн, мөрөөс өргөн чихний зэргэмжид хүрэнгүүт доош нь буулгамагц, Жекийг дээрээс нь доош нь харж сүртэй дуугаар асуусан нь: — Жек Крукс, та ямар учраас тэр баавгай миний хүүхдүүдийг бусдынхаас түрүүнд иднэ гэж бод оо вэ? гэв.

	Улаан үст Жек энэ асуултын төвөггүй тодорхойг дотроо гайхаж, дэмий л амаа ангайн, анчны нарийн ухаанд хий сүрдэн нэгэн хэсэг дув дуугай сууж байгаад, өндийн боссон боловч лошуунд хамраа хатгуулсан үхэр шиг сэжилж сая ингэж дуугарав,

	— Ямар саруул ухаан бэ? Нээрээ шүү, Мэн гуай минь, хэрэв худал бол тэнгэр намайг ниргэг, үнэндээ яалаа ч гэж таны хүүхдийг хамгаас түрүүнд тэгэх билээ дээ, би ер ингэнэ гэж санаагүй юм даа гэхэд:

	— Эрхэм Крукс, та тэгж санаагүй биз! гэж гөрөөч зөвшөөрөв.

	Улаан үст Жекийг Мэнийнд очиж явахад цөм амархан түргэн болж бүтчих юм шиг санагдаж билээ. Мэнд хэлмэгц Мэн буугаа авч ойд очоод, тэр араатныг буудаж унагаана. Гөрөөчин хүнд ашигтай ч хэрэг. Гэтэл харахад тийм хялбар мэт явдлыг Чарли Мэн өөрөөр үздэг ажээ. Жек замаас төөрчхөөд шулуун дөт замдаа дахин ороход хаашаа ч явахаа мэдэхгүй яваа хүн шиг болчихжээ.

	“Монди доо” гэж тэр дотроо эргэцүүлэн 

	— Таны зөв, Мэн гуай, таны хүүхдүүд хамгийн түрүүнд идэгдэх тийм шалтгаан огт байхгүй... гэв.

	Мэн зөвшөөрөн толгой дохив. Хоёул тус бүрдээ юм бодон алс дахь ойн зүг нэгэн чигт нэлээд удаан дуугай ширтлээ.

	Тэгж байтал гэнэт Круксийн дотор нэг сайхан бодол цэлсхийн орох шиг болоход, хоёр нүдээ зэрэг анивхийж, алгуур аялгуугаар, гэтсэн дуу гарган:

	— Ер нь Чарли гуай, ямар ч хүүхэд өвчин зовлонгүй, гадаа л эрхэлж тоглож явбал сайхан юм шив дээ. Тийм ээ. Танайх ч гэсэн, манайх ч гэсэн, Жонсоных ч гэсэн, цөм л өнөөх араатантай учрахад болзошгүй явах юм даа... Хэчнээн ч олон юм бэ?.. Газар сайгүй л гүйлдэж байх юм!

	Мэн зөвшөөрөн толгой дохиж, 


— Тийм ээ, хүүхэд баавгайнаас олон л доо заавал гэж дурдав.

	Крукс дуугүй түр байснаа, 

	— Та юу гэж хэлэх гээ вэ? гэж асуув.

	Чарли Мэн улаан нүүрээ тайван эргүүлэн,

	— Жилийн аль ч улиралд хүүхдийн тоо, баавгайгаас илүү л дээ гэж байна аа! гэж мөрөө хөдлөлгүй хэлэв.

	Улаан үст Жек тэр үгний далд утгыг олохын тул толгойгоо тонгойж, даруй ингэж асуусан нь:

	— Чарли гуай, та, энэ баавгайн явдлыг өөртөө ашиггүй гэж үзэж байгаа юм биз дээ? Тийм үү?

	Хотол хошуундаа алдартай анчин Чарли Мэн төмөр мэт хатуу урт гараа Жэкийн мөрөн дээр тавьж, гомдсон биш боловч зэмлэнгүй дуугаар өгүүлсэн нь:

	— Намайг эргүү мунхаг гэж бодсон чинь аягүй байна. Крукс ээ, намайг тэгж үзэх тийм муу юм би танд хийгээгүй шиг санагдах юм гэхэд;

	— Чарли Мэн гуай минь, таныг би юу гэж гомдоох вэ? гэж Крукс яаран чин зүрхнээс дуу алдав.

	Мэн тунгалаг нүдээ улаан үст Жекийн зовнисон царай руу шагайж, яриагаа төгсгөсөн нь:

	— Хонгор минь баавгайн арьс огт үнэгүй байдаг наймдугаар сард түүнийг ална гэдэг чинь нэг бол чалчаа амьтан байна, эсвэл намайг мал гэж санагч байна... Гүд бай2, Жек Крукс!

	Ингэж Чарли Мэн хэлмэгц, улаан үст Жекийг өөрийнхөө тэнэгийн гүнийг хэмжиг гэж тэнд орхив.

	Жич нөгөөх баавгай ой дотор жимс түүж явсан Жонстон эмгэний ясыг хуга татсаныхаа дараа тэр нутгаас зайлжээ.

	 

	(Орос хэлнээс Наваан-Юндэн монголчлов)

	
ЭХИЙН ДОМОГ

	Италийн тухай үлгэр (VI бүлэг)

	 

	Эх хүний тухай хүүрнэн яривал, эцэс хязгааргүй ярьж болно.

	Өвч төмөр хуягт дайсан, тэр нэгэн хотыг бүслэн хаасаар хэдэн долоо хоног болж, шөнөдөө гал түүдэг асаадаг нь хав харанхуйгаас хотын хэрэм өөд үй түмэн улаан нүд, таваа ханаж харах мэт үзэгдэн, тэр гал түүдгийн дохио занаатай юм шиг асаж байгаа нь бүслэгдсэн хотынхны сэтгэлд зориг шантрам бодол төрүүлдэг байлаа.

	Хэрэм дээрээс харахад нь дайсны бүслэн хаах нь улам хуниран чангарч, гал түүдэг тойрон, хар сүүдэр мэт сүүмэлзэх нь үзэгдэн, цатгалан агтын унгалдах, зэвсэг хангинах, тачигнатал инээлдэх, дийлнэ гэж бодсон омголон хүмүүсийн хөгжилдөн дуулах нь дуулдаж, ер дайсны инээх дуулахыг сонсох шиг сэтгэлийн муухай зовлон байх гэж үү? гэмээр ажээ.

	Хотынхны уудаг горхи бүгдийг дайсан, хүүр хаяж бузарлаад, хэрэм тойрон байсан үзмийн жимслэгийг шатааж гүйцээд тариа, төмсийг гишгэн сүйтгэж, хот нь тал талаасаа нүцгэн болж, өдөр бүр дайсны их буу, урт буу ширэм, тугалган сумаар шүршин бууддаг байлаа.

	Тулаанд тэнхээ тасарсан, хоол муутай, хоосон нойтон цэрэг, хотын нарийн гудамжаар нь муухай царайлан цувж, байшингийн цонхоор шархалсан хүний ёолох, ухаан алдаж, дэмийрэн хашхирах нь, эмэгтэйчүүдийн мөргөх, хүүхдийн уйлах нь дуулдаж байлаа. Амьтан ярихдаа ч урам зориг муутай, нам дуугаар хэлэлцэн үгээ дутуу хэлээд дайсан, хотыг байлдан дайрч байгаа юм биш биз? гэж чих тавин чагнадаг байлаа.

	Хүч гаргаж зүтгэх, хоол дутаж өлсөхдөө тамирдсан улс, туслан тэнхрүүлэхийг горьдохоо байж, өдөр ирэх тусам горь нь тасарсаар, сар гарахыг эмээн харж, уулын шовх оргил, хавцал халилын харлан үзэгдэх ам, дайсны шуугиан ихт хүрээ хуаранг айдас нь хүрч ширтэхдээ, тэр бүгд нь сэтгэлд нь үхлийн аюул сануулж, огторгуйн нэг ч од нь горьдол төрүүлмээр үзэгдэхгүй ажээ.

	Амьтан, гэр орондоо гал дэн барихаас айж гудамж тас харанхуй. Тэр харанхуйд хар нөмрөг нөмөрсөн эмэгтэй хүн голын усны гүнзгийд нь явж байгаа загас шиг чимээгүй үзэгддэг байлаа.

	Үзсэн амьтан бүхэн, бие биеэсээ

	— Өнөөх маань уу?

	— Өнөөх өө! гэж асуулцан дуугаралцаад, хаалганы асар дор зайлах нь зайлж, тэр эмэгтэйн хажуугаар чимээгүй гүйж өнгөрөх нь өнгөрч, эргүүлийн цэргийн дарга нар тэр эмэгтэйг хатуугаар сануулан:

	— Монна Марианна, та дахиад л гудамжинд гарч ирэв үү? Та хүнд цохиулчихвал горьгүй шүү, гэмтэн этгээдийг эрж сураглах хүн олдохгүй шүү... гэдэг байжээ. 

	Тэгэхэд нь тэр эмэгтэй гэдийгээд хүлээдэг байж тэгэхэд нь тэр эргүүлийн цэрэг, түүнд гар хүрэхээсээ жигшдэг ч юм уу, зүрхэлдэггүй ч юм уу, хажуугаар нь өнгөрдөг байжээ. Зэвсэгтэй улс, хүүр тойрч гарсан юм шиг, хажуугаар нь тойрон гарч, тэр эмэгтэй, харанхуйд ганцаараа үлдээд, нэг гудамжнаас нэг гудамж руу аяархан гэгчээр ганцаараа үг дуугүй, хав хар юм явж байгаа нь хотын гай зовлон биелээд явж байгаа юм шиг. Хойноос нь гуньхралтай анир авиа, ёолох уйлах, мөргөх залбирах дуу чимээ, дийлэх горь тасарсан цэргийн дүнгэр дүнгэр хэлэлцэх нь дагалдан сонстож байлаа. Тэр хотын иргэн болсон, эх болсон тэр эмэгтэй, эх орноо, хүүгээ бодож яваа нь: хотыг нь эвдэж байгаа хүмүүсийг хүү нь, өрөвдөхийг үл мэдэгч, зугаатай цэвэр гоё нэгэн залуу удирдаж байсан байжээ. Саяхан тэр хүүгээ харахдаа их л бахархаж, эх орондоо эрдэнэ мэт их бэлэг өгсөн юм шиг, өөрөө төрөөд, хүүгээ төрж өсгөсөн хотынхоо хүн амьтанд тус болох сайн хүчин төрж бойжуулсан юм шиг баярладаг байж билээ.

	Өвгөд дээдэс нь байшингаа босгож, хотынхоо хэрэм барьсан эртний чулуутай, элгэн төрлийнхөө яс тавьсан газартай, хүн ардынхаа үлгэр домог, хүсэл дуулалтай нь тэр эмэгтэйн сэтгэл зүрх нь түмэн хэлхээтэй байж билээ л. Тэр сэтгэл зүрхэндээ хайрт дотно хүнээ алдахад хүрээд, уйлан хайлж, сэтгэл зүрхээ дэнс болгож, хотдоо би хайртай юу, хүүдээ хайртай юу? гэж дэнслэн дэнслэн бодовч, аль нь хүнд, аль нь хөнгөн болохыг ойлгон ядаж байлаа.

	Тэгээд, шөнөдөө гудамжаар явдаг болоод, зарим хүн дайралдаад, танилгүй айж, нэг хар юм явахад нь, амьтан бүхэнд ойртсон үхлийн эзэн гэж сандран эмээснээ, таньж мэдмэгц, урван тэрсэлсэн хүний эх нь гэж дуугүй холдон зайлдаг байлаа.

	Нэг шөнө явж байгаад, тэр эмэгтэй, хотын хэрмийн нэг мухарт бас нэг эмэгтэй хүнтэй дайралджээ. Нэг хүүрийн дэргэд сөгдөөд, бөөн шороо шиг хөдлөлгүй овойж, гаслант царайгаа огторгуйн одны зүг хандуулан мөргөж байсан эмэгтэй байжээ. Хэрмэн дээр нь харуулын цэрэг аяархнаар үг хэлэлцэн, зэвсэг нь хэрмийн шовгоруудын чулуу дайран харчигнаж байлаа.

	Урваачийн тэр эх нь тэр эмэгтэйгээс

	— Энэ эр нөхөр чинь үү? гэж асуужээ.

	— Үгүй.

	— Тэгвэл ах дүү чинь үү?

	— Хүү минь. Нөхрөө алуулаад арван гурав хонолоо. Өнөөдөр хүүгээ алуулчихлаа гээд, сөгдсөнөө босоод, номхон дуулгавартайгаар, — Эх дагина бүгдийг мэдэж толилдог доо. Эх дагинын ачийг би сүсэлж байна гэхэд нь, өнөөх урваачийн эх нь, тэр хүүгээ алуулсан эхээс, 

	— Эх дагинын ямар ачийг? гэж асуужээ.

	— Хүүгээ эх орныхоо төлөө шударгаар байлдаж, амь үрэгдсэн хойно нь би бодсоноо хэлж болно. Хүүгийнхээ хойноос би сэтгэл зовдог байлаа. Даанч хөнгөн шингэн, наргих дуртай хүн юм сан. Найр наргианаас болоод, Марианнын тэр урваач хүү шиг, тэнгэр, хүмүүсийн дайсан, манай өстний удирдагч тэргүүн шиг, хотоосоо урвах болуузай гэж сэтгэл зовуурьтай байсан хүн шүү, би чинь. Марианнын тэр урваач хүү, амьтны хараал идэг, тэрийг төрүүлсэн эхийн умайд олны хараал шингэг! гэхэд нь Марианна, нүүрээ битүүлээд, зайлаад өгч билээ. 

	Хойд өдөр нь, хот хамгаалагч нарын өмнө очиж, 

	— Миний хүү, та нарын дайсан боллоо гээд, — Намайг нэг бол алаад өг, үгүй бол хаалгаа нээж өг. Би хүүдээ очъё гэхэд нь:

	— Чи хүн шүү дээ. Эх орон чинь чамдаа хайртай байх ёстой. Чиний хүү, бид бүхний дайсан болсонтойгоо адил, чамдаа ч дайсан болсон юм биш үү? гэжээ. Тэгэхэд нь

	— Би эх хүн, түүндээ би хайртай юм даа. Тэр хүний одоо ийм болоод байгаа нь миний л буруу гэж би бодож байна гэхэд нь, цаадуул нь, 

	— Үүнийг бид одоо яадаг билээ? гэж хэлэлцээд, тогтсон нь:

	— Ёс хэлэлцвэл, хүүгийн чинь муугаас болж, бид чамайг алж чадахгүй. Хүүдээ тийм муухай хэрэг хий гэж чамайг хэлж өгсөнгүйг бид мэдэж байна. Чамайг ч сэтгэлчилж байгаа гэж бид бодож байна. Тэгээд, манай хотынхон чамайг барьцааны хүн болгож, эндээ барихыг ч бодохгүй. Санавал, чөтгөр хүү чинь, чамайгаа мартчихсан байх гэж бодож байна. Хэрэв чи шийтгэл хүсвэл, тэр нь шийтгэл чинь болог. Бидний бодоход хүүдээ тэгүүлэх нь, үхсэнээс хэцүү гэмээр байна гэхэд нь:

	— Зөв өө! Тэгүүлэх минь үхсэнээс хэцүү гэж билээ.

	Тэгээд, тэд нь хаалга нээж, хотоос гадагш гаргаад, хүүгийнхээ хүн алуулж, цус ханатал шингээсэн төрсөн нутгийнхаа газар шороог гишгэж явахыг нь хэрэм дээрээс удтал харжээ. 

	Урваачийн эх нь, тэр газар шорооноос хөлөө салгаж өргөх нь хэцүү юм шиг, арай гэж, аяархан алхаж явахдаа, хот хамгаалагч нарын хүүрт мэхийн ёсолж, хөлдөө торсон эвдэрхий зэвсгийг өшиглөж явсан нь, эх хүн, халдах зэвсгийг нүдэндээ үздэггүй, гагцхүү амь хамгаалах зэвсгийг л зөв юм гэж үздэг шүү дээ.

	Тэр эмэгтэйн явах байдал нь, нөмрөг дотроо бялхам дүүрэн аягатай юм авч яваад, асгаж цалгиузай гэсэн юм шиг алгуурлан явсаар, бараа нь холдон холдсоор хэрмэн дээрх улс хойноос нь харахдаа, тэр эмэгтэйн зайлахад, тэдний гуньхарч цөхрөх нь холдон зайлсан юм шиг санагдаж билээ.

	Хойноос нь харж байхад, тэр эмэгтэй, юүдэнгээ хойш нь буулгаад, хот руугаа удтал харж гэнэ. Цаанаас нь өөртэй нь адилхан бараан хувцастнууд хүрч ирээд, юун хүн, хаа хүрэх нь вэ гэж асуужээ. 

	— Танай удирдагч миний хүү билээ гэж хариулж гэнэ. Тэгэхэд нь, тэр цэргийн улс, ажиг сэжиг авсангүй, зэрэгцэн явахдаа хүүг нь цэцэн баатар гэж магтжээ. Миний хүү тийм л байх ёстой! гэж, тэдний үгэнд огт гайхалгүй, толгой гэдийн явжээ.

	Тэгж явсаар, төрөхөөс нь есөн сарын өмнө мэддэг байсан өнөөхийнхөө өмнө хүрч гэнэ. Сэтгэл зүрхнээсээ холдуулж үзээгүй өнөөхийнхөө өмнө хүрч гэнэ дээ. Хилэн торго болсон хувцастай, эрдэнэсийн чулуу шигтгээтэй зэвсэгтэй хүн байжээ. Гарыг нь үнсээд, 

	— Эжий минь! Чи минь хүрч ирэв үү? Санааг минь мэдэв үү? Одоо би тэр золигийн муу хотыг маргааш авна! гэхэд нь

	— Чиний төрсөн хот шүү дээ гэж сануулжээ. Гавьяандаа эрдэж, улам их гавьяа байгуулна гэж толгой эргэсэн тэр нэг залуугийн цог заль бадарч, 

	— Би энэ дэлхийд төрөхдөө, дэлхийн төлөө төрж, дэлхийг гайхуулах түүхтэй бил ээ! Чамайгаа бодоод, би энэ хотыг өршөөж байсан юм шүү. Миний хөлд орсон өргөс шиг энэ хот, алдар гавьяагаа сэтгэлчлэн мандуулахад минь саад болж байсан юм. Одоо би, үгэнд ордоггүй үсэд зантай тэдний тэр үрийг маргааш үгүй хийнэ! гэхэд нь, 

	— Тэндхийн чулуу бүхэн нь чамайг нялх бага байхыг үзсэн чулуу шүү дээ гэж эх нь сануулж гэнэ.

	— Хүн эс дуугаргавал, чулуу хаанаас дуугарах вэ? Би уулыг ч гэсэн дуугаргаж, биеэ гайхуулах санаатай байна! гэжээ.

	— Үгүй, хүн амьтан нь яах юм бэ? гэхэд нь, 

	— Ээж ээ, би тэднийг бодож байгаа! Хүн амьтан нь надад бас хэрэгтэй байлгүй яах вэ? Баатрууд, ганцхан хүний л сэтгэлд мөнх оршдог юм шүү дээ! гэхэд нь эх нь, 

	— Баатар гэж, үхлийн эсрэг амьдралыг бий болгож, үхлийг ялдаг нь баатар юм шүү дээ! гэж билээ. 

	Тэгэхэд нь эсэргүүцэж, 

	— Үгүй! Эвдэн устгагч нь, хот босгогчийн адил алдар гавьяатай байдаг юм. Бодоод үз, бид чухам Ром хотыг Эней босгов уу, Ромул босгов уу? Сайн мэдэхгүй мөртөө, тэр хотыг эвдэж байсан Аларих зэргийн баатрын нэрийг мэддэг шүү дээ гэхэд нь

	— Тэгсэн ч, тэр хот, тэдний нэрээс мөнх байж шүү дээ гэж эх нь сануулж, нар шингэтэл эхтэйгээ хэлэлцэхэд нь, эх нь мунхаг үгийг нь таслан дуугарахаа цөөтгөсөөр, ихэрхэг толгойгоо улам улам гунин бөхийлгөж билээ.

	Эх хүн юм бий болгож, өмөг хамгаалал болдог тул эхийн дэргэд эвдэн сүйтгэнэ гэж ярих нь, эхийн эсрэг ярьсан үг болдог билээ. Хүү нь, түүнийг мэдсэнгүй, эхийнхээ амьд явсны тэр гол зорилгыг үгүйсгэж байсан ажээ.

	Эх хүн хэзээ ч үхлийг эсэргүүцдэг шүү дээ. Хүний гэр оронд үхэл зовлон учруулдаг гарыг эх бологсод үзэн ядаж харштай гэдэг шүү дээ. Өрөвдөх сэтгэлийг хорлодог алдар гавьяаны хүйтэн гэрэлд нүд нь юм харж ажиглахаа байсан хүү нь, түүнийг мэдсэнгүй ажээ.

	Эх хүний бий болгож хамгаалдаг алтан амин дээр тулаад ирвэл, эх гэдэг нь айхыг мэдэхгүйтэйгээ адил, хайрлахыг мэдэхгүй, цэцэн араатан юм гэдгийг хүү нь мэдсэнгүй.

	Эх нь бөхийж суугаад, цэргийн жанжны гоё цацар майхны үүдээр харахдаа, хүүтэй болохын чичирхийлсэн жаргал, хүү төрөхийн өвдөх зовлонг амссан тэр хотоо харж, нарны улаан сацраг, хотын хэрэм цамхгийг нь гийгүүлж, цонхны шил ёрын муухай гялалзанхан харагдаж, хамаг хот нь шарх болсон мэт үзэгдэн, түмэн шархнаас нь алтан амины улаан шүүс шунх гоожиж байгаа юм шиг харагдсаар цаг өнгөрөх тусам, тэр хот үхдэл хүүр шиг харлаад, дээр нь од гялалзсан нь, үхсэн хүний дэргэд зул барьсан шиг ажээ!

	Урваачийн эх нь, хотынхоо зүг харахдаа, дайнаас болгоомжилж гал дэн асаахгүй харанхуй гэр орондоо, юу болж байгааг, үхэх цагаа хүлээж, цөхрөнхөн шивнэлдэж байгаа хүн амьтантай, хүүрийн үнэр танар ханхалсан харанхуй гудамжинд юу болж, яаж байгаа хамаг бүгдийг харж байгаа юм шиг, тэр мэддэг таньдаг бүгд нь нэг шийдээ дуулах гэж урд нь чимээгүй зогсож байгаа юм шиг, биеэ хотынхоо хүн бүгдийн эх болсон мэт бодож суусан ажээ.

	Уулын бараан оргилоос үүл, жигүүртэн хүлэг морь шиг өнөөх сөнөх хотын зүг бууж билээ.

	— Шөнө хэрэв хав харанхуй байвал, бид энэ хотыг шөнөдөө ч дайрч мэднэ. Нар нүдэнд тусч, нүд зэвсэгт гялбаж байхад, амьтан алах нь арай тусгүй юм билээ. Цавчихдаа сайн онохгүй нэг гэм байдаг гэж хүү нь илдээ үзэн хэлж билээ. Тэгэхэд нь эх нь:

	— Нааш ир, энгэр дээр минь толгойгоороо түшээд, багадаа сайн санаатай, сайхан зантай хүүхэд байснаа, хамаг олонд хайртай байснаа санаж амар л даа гэхэд нь, үгийг нь дагаж, эхийнхээ өвдөг түшиж хэвтэж, нүдээ аниад,

	— Би ганцхан алдар гавьяанд дуртай, мөн чамд дуртай. Одоо ийм болоод байгаа намайг төрсөн эх гэж чамд дуртай гэхэд нь, эх нь дээрээс нь өнгийгөөд

	— Эмэгтэйчүүдэд дуртай юу? гэж асуутал, 

	— Эмэгтэйчүүд олон болоод, амттай юм бүхэн шиг зүрхэнд хүрчихдэг юм аа гэхэд нь, сүүлчийн удаа асуусан нь:

	— Тэгвэл чи үр хүүхэдтэй болох дургүй юу? гэхэд нь

	— Хүүхдээр яадаг юм бэ? Хүнд алуулаг гэж үр хүүхэдтэй болох юм уу? Над шиг нэг амьтан тэднийг алчихна биз. Тэгэхэд нь би сэтгэл зовон гасалж, өшөөг нь авъя гэхэд, нас нэгэнт өтөлж, чадал мөхөс болчихно гэхэд эх нь

	— Чи цахилгаан шиг сайхан боловч, үр ашиггүй юм аа гэжээ. 

	Тэгэхэд нь инээмсэглээд, 

	— Тийм ээ, цахилгаан шиг... гээд хүүхэд шиг үүрэглэн унтжээ.

	Тэгэхэд, эх нь хар нөмрөгөөрөө хучаад, зүрх рүү нь хутга шаачихсан нь, бие нь зарсхийгээд үхчихжээ. Эх нь хүүгийнхээ зүрхийг алдсангүй. Тэгээд хүүрийг нь өвдөг дээрээсээ хэлмэгдэн цочсон харуулын цэргийн хөлийн өмнө түлхэж хаяад хотынхоо зүг хандаж:

	— Хүн болсны хувьд би эх орныхоо төлөө аль л чадахыгаа хийлээ. Эх болсны хувьд би хүүгээ дагана. Дахиад үртэй болохоосоо би өнгөрч, миний амь хэнд ч хэрэггүй болсон гээд өөрийнхөө мах цуснаас тасарсан хүүгийнхээ цусанд бүлээссэн тэр хутгаа аваад, чанга гараараа хэмхдэг рүүгээ шаагаад, бас л зүрхээ мэргэн оножээ. Зүрх өвдөн шимширдэг бол, онох нь амархан байдаг шүү дээ гэсэн үүнийг Б. Ринчен монголчлов.



	
ПАРМЫН ХҮҮХДЭД

	Генуя хотод галт тэрэгний буудлын урьдах бяцхан талбай дээр олон хүн багшран цугласан байв. Их төлөв ажилчид боловч нэлээд чансаатай хувцастай, сайн хоол иддэг хүмүүс ч бас цөөнгүй харагдана. Олны тэргүүнд хотын захиргааны гишүүд зогсож, тэдний толгой дээгүүр хотын уран хатгамалт хүнд торгон туг намилзаж, хажуугаар нь ажилчны байгууллагуудын олон өнгийн туг өнгө ялгаран харагдаж байлаа. Тугийн цацаг, молцог, оосрын алтан мөнгөн саа гялалзан, торго шаагин шуугин хийсэж ёслолын байдалтай цугласан олны чимээ аяархан дуулж байгаа хорын дуу шиг хүнгэнэж байв. Тэдний дээд талд, Колумб гэдэг итгэсний улмаас зовлон ихэд үзсэн ба итгэсний улмаас ирж туулсан нэг мөрөөдөгчийн дүрс өндөр суурин дээр зогсож, одоо ч хүртэл олны дээрээс “Гагцхүү итгэгчид ялна шүү!” гэж гантиг чулуун амаараа өгүүлж байх мэт өнгийн ширтэж байв.

	Гүнд нь хөгжимчид, гуулин бүрээнүүдийн суурийг тойруулан тавьсан нь нарны туяанд алт мэт гялалзаж байлаа. Галт тэрэгний буудлын нүсэр лут гантиг байшин гонзгойлон тахирлаж, хоёр талын жигүүр нь хүн олныг нөмрөн тэврэх гэсэн юм шиг урагшаа хошуурчээ. Далайн боомтын зүгээс галт онгоц уухилж, усан дотор гэрэлтэх сэнс нь холх холххийн, гинж хангинан, шүгэл, улсын хашхирах дуу сонстож байхад талбай дээр бүгчим, нам гүм, халуун нар хамаг бүхний дээрээс туссан байлаа. Байшингийн тагт гэгээвчинд цэцэг барьсан эхнэрүүд, цэцэг шиг гоёчихсон хүүхдүүд харагдаж байв. Локомотив гэдэг чирэх тэрэг станц руу шүгэлдэн гүйн ирэхэд хүмүүс давхийн хөдөлж, хүмүүсийн толгой дээгүүр хэд хэдэн үнгэлдсэн эсгий малгай хар шувуу шиг нэвсгэсхийн, хөгжимчид бүрээгээ аван настайвтар томоотой янзын хэдэн хүн хоолойгоо засан урагшаа гарч олны зүг хандан, гараараа баруун зүүн тийш дохин юм ярьж байлаа.

	Багширсан олон хүн хөдөлж ядан, алгуур зайлахад гудамж руу өртөн зам онгойлоо.

	— Юу угтах нь вэ?

	— Пармын хүүхдүүдийг угтана!

	Пармынхан ажлаа хаяжээ. Үйлдвэрийн эзэд зөөлөрч өгөхгүй ажилчид хэцүү бэрх болоод, хүүхдийн зарим нь өлсгөлөнгөөр халуурч эхлэхэд тэд хүүхдээ цуглуулан Генуя дэх нөхөд рүүгээ явуулсан ажээ. Галт тэрэгний буудлын олон баганын цаанаас жижигхэн хүмүүсийн тэгшхэн жагссан жагсаал гарч ирлээ. Хагас дутуу хувцастай, ноорхой болоод сагсгар, жигтэй маягийн сагсгар амьтад шиг явцгааж байна. Тав таваараа эгнэн, гар гараасаа барилцаж, тоосонд дарагдсан ядарсан янзтай тун ч жижигхэн амьтад шиг явж байлаа. Цөмийг нь царай төв томоолог болж, нүд нь цогтой гялалзаж, хөгжим Гарибальдийн3 сулд дууг эгшиглэн угтахад өлөн, туранхай царай, олон хурц нүдний дээгүүр дотроо дуртай байгаагийн тэмдэг инээмсэглэх баясангуй долгион яралзан өнгөрөв. Цугларсан олон, ирээдүйн тэр хүмүүсийг угтан нижигнэтэл хашхиран мэндлэлцэж, туг далбаа тонгойн гуулин бүрээ хангинах нь хүүхдийн чих дөжрөн, нүд гялбам байлаа.

	Иймд тэд сүрдэж, түр зогтуссан боловч төдхөн сунаж томрон нэг бүтэн бие болон бөөгнөж, олон зуун хоолойгоор боловч, нэг цээжнээс гарч байгаа нэг дуугаар: “Viva Halia! Italia4” гэж хашхирахад,

	— Залуу Парм мандтугай! өнөөх цугларсан олон урагш давшин нижигнүүлэв.

	— Evviva Garibaldi5 гэж хүүхдүүд хашхиралдан, олны дундуур бор саарал хошуу болон орж дотор нь замхрав.

	Зочид буудлын цонх, байшингийн дээвэр дээгүүр татсан цагаан асар, шувуу шиг дэрвэлзэн, тэндээс хүмүүсийн толгой руу цэцгийн хур, баясалтай цовоо дуу бууж байна. Юм бүхэнд баяр ёслолын байдал орж, юм бүхэн амьд сэргэлэн болж, бор гантигаас ч нэгэн зүйлийн хурц толбо бадрав. Туг далбаа намиран хийсэж, малгай цэцэг шидлэн, томчуудын толгой дээгүүр хүүхдийн жижиг толгой цухалзан бяцхан хөөрхөн гар сарвалзаж цэцэг шүүрэн, мэнд хүргэж:

	— Viva li socialismo6, Еvivia Italia7 гэдэг хүчирхэг дуу агаарыг тасралтгүй донсолгож байв. Бараг хүүхэд бүр хүнд тэврүүлэн, томчуудын мөрөн дээр сандайлж, ширүүн сахалтай хүмүүсийн өргөн цээжинд наалдан, тэр их үймээн шуугиан инээдмийн дунд хөгжмийн дуу бараг сонстохгүй байлаа. Цуглагсдын дотуур эмэгтэйчүүд сүлжин, үлдсэн хүүхдийг хуваан авч, бие биедээ 

	— Аннита, та хоёрыг авах нь уу? гэж дуудахад 

	— Тэгье. Та мөн тэгэх үү?

	— Хөлгүй Маргаритадаа бас нэгийг аваачна... гэж байв. 

	Газар сайгүй сэтгэл хөдлөн хөгжиж, баярын царай, нулимс мэлтгэнэсэн нигүүлсэнгүй нүд харагдан, ажил хаягчдын хүүхэд амандаа талх зажилж явав. 

	Шувуун хамартай, амандаа хар навчин тамхи зуусан нэг өвгөн, 

	— Бидний үед ийм явдал бол санах юм биш дээ! гэж хэлэхэд нь

	— Тэгээд ийм амархан... гэвэл

	— Тийм ээ! Ийм амархан болоод, сүрхий ухаантай... гэв. 

	Өвгөн аман дахь тамхиа авч, үзүүр лүү нь хараад санаа алдан үнсийг тогшсоноо, дэргэдээ Пармаас ирсэн ах дүү бололтой хоёр хүүхэд байхыг хармагц, царайгаа сүртэй болгон үсээ сэвсийлгэж, малгайгаа цох дээрээ буулган, гараа дэлэхэд өөдөөс нь төв царайгаар ширтэж байсан хоёр хүүхэд, бие биедээ наалдаж эмээх царай гарган хулгав. Өвгөн гэнэт явган суумагц чанга дуугаар тахиатай маш адилхан донгодлоо. Хоёр хүүхэд нүцгэн хөлөөрөө чулуун дээр дэвслэн хөхрөлдөхөд өвгөн босож малгайгаа засаад, юу хэрэгтэй байсныг хийчхэв гэсэн байдалтай, хөл нь туйвсаар цаашаа одов. Эмгэн шулмын царайтай, ясархаг эрүү дээрээ хэдэн ширүүн саарал үстэй, бөгтөр буурал эхнэр Колумбын хөшөөний ёроолд зогсон, улаан нүдээ гандмал ороолтоороо арчин уйлж байна. Хүмүүсийн үймэлдэх шуугиан дунд энэ харанхуй, эрэмдэг амьтан ямар жигтэй гагцаардан байна вэ?..

	Хар үстэй Генуя хүүхэн, модон шаахайтай, мөрөндөө тулсан саарал эсгий малгайтай, ердөө долоон наснаас хэтрээгүй нэг хүнийг гараас нь хөтлөн бүжиглэн алхалсаар айсуй. Бяцхан хүү, малгайгаа ар шил дээрээ гаргах гэж оролдон толгойгоо байн байн сэгсэрч, малгай нь нүүр лүү нь улам орж байтал, өнөөх хүүхэн малгайг нь жижигхэн толгой дээрээс нь гэнэт аваад, дээшээ өргөн даллаж, ямар нэг дуу дуулан инээхэд жаал хүү, толгойгоо өргөн хүүхний зүг инээмсэглэн ширтэж зогссоноо малгайгаа авах гэж цовхорч байх нь үзэгдээд тэр хоёр алга болов. Том нүцгэн гартай хөмөн хормогчтой өндөр эр мөрөн дээрээ зургаа орчим настай хулгана шиг ядуу нэг охиныг суулгаж аваад, гал улаан үстэй хүүгийн гар дээрээс хөтлөн зэрэгцэж яваа нэг эмэгтэйд:

	— Хэрвээ ингэж сурчихвал яана... Бидний дийлэхэд бэрх болно биз дээ? гэж өгүүлэн хүнгэнэсэн бүдүүн дуугаар баяртай чанга инээн, өргөж яваа өчүүхэн тээшээ хөх огторгуйн зүг хөөргөн хаяж

	— Evivia parma-a!8 гэж хашхирч байв.

	Хүүхдийг тал бүр тийш нь тараан авч одоцгооход талбай дээр үнгэлдсэн цэцэг, чихрийн цаас, хөгжилтэй хэдэн хөгжимчин үлдсэний дээрээс шинэ тивийг нээсэн хүний эрдэнэт дүрс өнгийсөөр байв. Хар гудамжны зүгээс шинэ амьдралыг угтан яваа хүмүүсийн баясгалантай дуу чимээ асар том хоолой дотуур урсахын адил гайхамшигтай бялхан оргилсоор билээ.

	(Орос хэлнээс Наваан-Юндэн монголчлов)

	 

	
ӨВӨГ ААВ АРХИП, ЛЕНЬКА ХОЁР

	Тэд хоёулаа бярвааз ирэхийг хүлээн, голын эргийн сүүдэрт хэвтэж, хөлийнх нь дэргэдүүр урсаж байгаа Кубань голын түргэн давлаж байгаа булингартай усыг дув дуугүй удтал ширтэн сууна. Энэ завсар Ленька үүрэглэж байвч өвөг аав Архипын цээж бүгчимдэн өвдөх тул унтаж үл чадна. Тэр хоёрын элж ноорсон ба үрчийж хорчийсон хувцас нь хар хүрэн өнгөтэй шорооноос дөнгөж ялгаран харагдахдаа: Нэг нь томхон, нөгөө нь жижигхэн, хөөрхийлөлтэй хоёр бөндгөр юм байх бөгөөд ядарч зүдрэн наранд шарагдаж, тоосонд дарагдсан царай нь хөсрий саарал өнгөтэй байжээ.

	Эргийн дагуу, толгод гол хоёрын хоорондуур, алтан шар өнгөөр эмжсэн, нарийн элсэн зурвас дээгүүр гурдгар урт биетэй өвөг аав Архипын хөндлөн хэвтэхэд, үүрэглэн байгаа Ленька нь өвөг аавын өрөөсөн талд эвхрэн хэвтэнэ. Ленька бяцхан туранхай биетэй, нооронхой хувцастай агаад, өвөг аавтайгаа зэрэгцэн хэвтээ нь голын долгионоор түрэгдэн, энд элсэн дээр хаягдсан, хөгшрөн хатсан модны тахир гишүү мэт ажээ.

	Өвөг аав нь тохойлдон өндийж, сийрэг бургасны шугуйгаар дөнгөж хүрээлэгдсэн бөгөөд нар туссан тэртээ эргийг харахад нь бургасны шугуйнаас бярваазын зогсоолын газар баарганан үзэгдэнэ. Тэнд уйтгартай хов хоосон ажээ. Эргээс гарсан замын бор зурвас, тал газар луу зурайн одох нь шув шулуун, хувхай бөгөөд уйтгарыг нэмэгдүүлнэ.

	Өвөг аавын сэлхэрч улаан болсон зовхитой, сүүмийсэн нүд нь зовуурьтайгаар анивчиж, үрчлээ суусан нүүр нь зүдрэнгүй гунилын шинжтэй гөлчийнө. Өвөг аав нь ач хүүгээ ширтэн гараар амыг таглан, бүгшин ханиалгаж байв. Түүний ханиалгах нь хяхнуур давчуу ажээ. Өвөг аав аргагүйдэж өндийн босох бөгөөд нүдэнд нь бөөн бөөн нулимс гүйлгэнэж байна.

	Түүний ханиалгах, эргээ балбалах долгионы намуун анираас өөр ямар ч чимээ аниргүй... 

	Голын хоёр талаар, наранд шарагдаж гандсан, уудам хүрэн бор тал газар үргэлжлэн, тэнгэрийн хаяанд өвгөрсөн нүдэнд нь дөнгөж харагдах улаан буудайн алтан шаргал тариалан тэнгисийн гайхамшигт долгион мэт долгилон, тэр тариалан дээр тунгалаг нарны туяа нүд гялбам цацарчээ. Тэнд гурван зэмзгэр улиас мод дурайн үзэгдэж, өндөр нам болон үзэгдэх бөгөөд улаан буудайн тариалан дээрх тэнгэр өндөлзөн, намалзан, дайвалзан харагдана. Гэв гэнэт тэр бүхэн нь талын зэрэглээний гялалзан харагдах мөнгөн хөшгөөр халхлагдаж байна... 

	Тэр мяралзсан хурц хуурамч хөшиг заримдаа алсаас наашилж, бараг голын эргийн тэнд ирэхэд тэнгэрээс гэнэт буун ирсэн тэр гол мөрөн мэт хөшиг, мөн л огторгуй шиг ариун тайван ажээ.

	Ийм үзэгдлийг үзээгүй өвөг аав Архип, нүдээ арчиж өөрийнхөө тухай уйтгарлан бодоход энэ аагим халуун ба тал газар хоёр, урагш явах тамир тэнхлийг нь үгүй болгосныхоо адилаар түүний нүдийг харалган болгох гэсэн юм шиг санагдана.

	Өвөг аав Архип, сүүлчийн өдрүүдээсээ өнөөдөр улам ч доройтсон байжээ. Үхлийн тухай бодсонгүй бүр ч амарлингуй байсан боловч, удахгүй үхнэ байх гэж бодогдоно. Тэр өвгөн энэ алс газарт үхэхийг үл хүсэх бөгөөд харин эх нутагтаа очиж ясаа тавих юм сан гэж бодохын хамт, ач хүүгийнхээ тухай бодож... Ленька маань хаачих бил ээ дээ?.. гэж сэтгэлээр бүр ч их тарчилж байжээ.

	Энэ асуудлыг өдөрт хэд хэдэн удаа өөртөө тавихад дотор нь давхцаж, хүйтэн оргин, бөөлжис цутгах мэт болох бөгөөд Орос нутагтаа одоохон буцаж, гэртээ харих юм сан гэж санагдана.

	Гэтэл Орос оронд очиход алс хол... Тэртээ тэргүй хүрч чадалгүй зам зууртаа нэг газар үхэх биз. Энд Кубань мөрөн хавиар явахад хүн ард нь чинээлэг сайнгүй, шооч боловч, элбэг өглөг өгнө. Өөрсдөө баян учраас гуйлгачдад дуртай биш... 

	Өвөг аав нь нулимс гүйлгэнэн бүхий нүдээр ач хүүгээ харж, ширүүн гараараа түүний толгойг илбэнэ. Ач хөвүүн нь хөдөлж өндийв. Түүний том хүний бодол үзэгдсэн гүн том нүд нь бодоо өвчнөөр цоохор болсон бөгөөд нимгэн зэвхий уруултай, хянган хамар бүхий бяцхан нүүрт нь улам ч их турсан шинжийг үзэгдүүлж байв.

	— Ирж явна уу? гэж Ленька асуугаад, гараараа саравчилж нарны цацраг цацарсан гол руу харав.

	— Ирээгүй, зогсож л байна. 

	— Юунд энд зогсоод байна даа? 

	— Хэн ч дуудаагүй, тэгээд л зогсож байна даа гэж өвөг аав нь ач хүүгийнхээ толгойг илсээр алгуурхан хэлэх бөгөөд, — Чи зүүрмэглэв үү? гэнэ.

	Ленька, дэмий л толгойгоо сэгсэрч, элсэн дээр сунан хэвтлээ. Хоёулаа дуугүй болов.

	— Би сэлж чаддаг сан бол усанд орох юм сан гэж Ленька гол руу ширтэж, — Ямар түргэн урсгалтай гол бэ? Манай тэнд ийм гол байхгүй дээ, юундаа тэвдээд байна вэ? Юмнаас хожимдохоос айсан мэт гүйх юм... гээд дургүйцэн эргэж харав. Өвгөн юм бодож байгаад:

	— Бүсээ тайлж залгаад, чиний хөлөөс уяж би барьж байя, тэгээд чи ор л доо гэхэд Ленька:

	— Юу гэнэ ээ!.. Та юу бодов, энэ ус аваад явчихгүй гэж үү? Бид хоёулаа живж үхнэ шүү дээ гэж зүйтэйгээр хэлэв.

	— Нээрэн тийм, аваад явчихна байх, их түргэн урсаж байна шүү, хавар ус их үерлэж байна. Хадлан ч учраа алдана даа, хязгааргүй их хадлан гарна даа.

	Ленька цааш ярихыг үл хүсэн, өвөг аавынхаа үгэнд хариу хэлсэн ч үгүй, нэгэн хэсэг хатсан хуурай шавар аваад хуруугаар няцлан тоос болгохдоо, царай нь сүрхий баргар байв. Өвгөн нүдээ анивалзуулан, ямар нэг юм бодож түүнийг харна.

	— Энэ харав уу... Шороо байна шүү дээ... Би авч няцлахад тоос болж нүдэнд дөнгөж үзэгдэхүйц үйрмэг боллоо шүү... гэж залхуурам аяархан хэлэхэд нь:

	— Тэгээд яав? гэж Архип асуухдаа, бас л ханиалгаж, ач хөвүүнийхээ гялалзсан том хуурай нүдийг, нүдэндээ бүрхсэн нулимсыг нэвт хараад, ханиалгахыг больж: — Чи юунд үүнийг ингэв гэж нэмж асуув. Ленька толгойгоо сэгсэрч:

	— Зүгээр, гээд тэртээ тэнд харагдаж байгаа газарт гэж голын тэртээг гараараа загаад, юм бүхэн түүн дээр байгуулагджээ. Бид хоёр хэчнээн олон хотоор тэнэв дээ. Хачин шүү дээ, хүн гэдэг чинь газар сайгүй юутай олон юм бэ! гэв.

	Ленька, санаснаа тогтоож чадалгүй, орчин тойрноо ажиглаж дахин бодлого болов.

	Өвгөн ч хэсэг зуур дуугүй байснаа ач хүүдээ наалдан суугаад, энхрийлэн өхөөрдөж ингэж хэлэв.

	— Ухаантай хүү минь, чи нээрэн үнэн юм хэллээ дээ. Юм бүхэн хумхын тоос шиг дээ. Тэр хотууд, хүмүүс, бас тэгээд чи бид хоёр цөм адилхан хумхын тоос шүү дээ, Ленька минь, Ленька минь! Чи номтой эрдэмтэй болоосой, тэгвэл чи лут хүн болно доо! Одоо яана даа гээд, ач хөвүүнийхээ толгойг биедээ наалдуулан энхрийлэн үнсэнэ. Ленька өвгөний салганан чичрэгч, мойног хуруунаас үсээ салгаж нэлээд сэргэсэн байдалтай,

	— Байзнаарай! Юу гэнэ ээ? Та, хотууд, юм бүхэн хумхын тоос гэнэ ээ? гэхэд, 

	— Тийм ээ, бурхан ингэж бүтээсэн юм шүү дээ, хонгор минь. Юм бүхэн шорооноос, шороо чинь өөрөө тоос юм шүү дээ. Хүн бүхэн түүн дээр үхнэ. Ямар вэ дээ! Ингэхлээр, хүн хэцүү бэрхийн дотор хүлцэнгүй байх ёстой. Би ч удахгүй мөд талийна даа. Тэгэхэд чи ганцаараа хаачих билээ дээ? гэж өвгөн гунигтайгаар хэллээ.

	Ленька, энэ үгийг өвөг ааваасаа дандаа сонсох тул үхлийн тухай бодох нь яршиг болоод, ондоо тийш буруу харж, өвсний иш зулгааж, амандаа хийж, аяархан зажилж байв. 

	Гэтэл энэ бол өвгөний эмзэг зүйл байжээ. Өвгөн дахин ханиалгаж, хүү дээрээ тонгойн:

	— Чи юунд дуугүй болчхов? Чи яаж ганцаараа байх юм бэ? гэж аяархан асуув.

	Ленька, унтууцан дургүйцсэн маягтайгаар өвгөнийг хялайн хараад:

	— Би хэлсэн шүү дээ гэв.

	Ийм яриа нь маргаанаар төгсдөг учраас Ленькад аягүй санагдах бөгөөд өвгөн, удахгүй л мөд үхнэ гэж дандаа ярьдаг байжээ. Ленька анхандаа түүнийг анхааралтайгаар сонсож, ондоо байдалд орохоос эмээн, уйлдаг байсан боловч, яваандаа хаширч, санасандаа шимтэж, өвгөний үгийг сонсохгүй болсныг өвгөн аав нь ажиж мэдээд, уцаарлан, Ленька, өвөг ааваа тоохгүй, түүний төлөө санаа сэтгэл зовж байдгийг мэдэхгүй байна гэж гомддог ба бүр сүүлдээ “намайг удахгүй үхээсэй гэж хүсдэг, чи” гэж Ленькаг зэмлэдэг болжээ.

	— Чи юу гэж хэлсэн гэж? Чи тэнэгхэн минь, амьдрах замаа ойлгож мэдэхгүй шүү дээ. Чи хэдэн настай вэ? Арван нэгхэн настай. Чи нялх балчир. Ажилд тэнцэхгүй, хаачих вэ чи? Сайн санаатай хүмүүс чамд тусална гэж бодож байна уу? Хэрэв чамд мөнгө л байвал, мөнгийг чинь барах гэж тэд чамд тус хүргэх байх. Нээрэн тийм шүү. Гуйлга гуйх гэдэг чинь өвгөн болсон надад ч тийм аятайхан хэрэг биш байна. Хүн болгонд мөргөж, хүн болгоноос гуйна шүү дээ. Чамайг хүн аашилж, үргэлж нүдэж хөөнө. Ер нь гуйлгачныг хүн гэж үзнэ гэж чи бодож байна уу? Хэн ч тэгж үзэхгүй. Арван жил хорвоод тэнэлээ, би мэднэ. Нэг зүсэм талхыг чинь мянган төгрөгийн үнэтэй юм шиг бодоод л түүнийгээ өгчихвөл одоо ч гуйлгачинд ариун орны үүд нээгдлээ гэж бодоцгооно доо. Юунд их өгч байна гэж чи бодож байна? Нандин сэтгэлээ засах гэж үү? Тийм биш ээ. Хайрласандаа биш шүү. Чамд нэг зүсэм талх өгөөд, буцаагаад өөрөө идчихээс ичихгүй шүү, цатгалан хүн бол - араатан мөн. Тэд чинь өлсгөлөн хүнийг хэзээ ч хайрлахгүй. Цатгалан хүн, өлсгөлөн хүн хоёр бие биедээ дайсан болоод, тэнд бие бие нь үеийн үед өлөгчин нохой шиг харагддаг. Ийм ч учраас бие биеийгээ хайрлаж мэдэхгүй байдаг юм даа... 

	Өвгөн уур, уйтгараасаа болж, сэтгэл нь хөдлөөд уруул нь чичирхийлж, муудсан харалган нүд нь хөмсөг зовхиныхоо улаан болсон хүрээн дотор түргэн түргэн хөдөлж, бараан царайд нь тогтсон атираа цөөн болно.

	Ленька, ингэж уцаарлуулахыг үл хүсдэг тул баахан зовж эхлэв. 

	— Чи энэ хорвоод юу хийх юм бэ? гэж би чамаас асууж байна шүү дээ. Чи бол нялх балчир нэг муу хүүхэд. Энэ хорвоо чинь зэрлэг араатан шүү дээ. Чамайг дор нь өлсөж үхүүлнэ. Гэтэл би тэгээсэй гэж хүсэхгүй байна. Чамайг хүүхэд болохоор би хайрлаж байна. Чи надад ганц, би чамд ганцаараа үлдсэн юм. Тэгэхлээр би яаж үхэх юм бэ? Чамайг орхиод үхэх аргагүй байна шүү дээ. Хэн дээр орхих вэ, чамайг? Тэнгэр минь! Чи өөрөө боолыг яагаад хайрлаж үзэх вэ? Амьд явахад надад тэсэхүйеэ бэрх. Гэсэн ч үхэж бас болохгүй, яагаад гэвэл, хүүхдийг асрах ёстой. Чи өвгөн болсон... миний гар дээр 7 жил торнилоо... Тэнгэр минь! Надад туслаач!.. гээд өвгөн, суугаа хэвээрээ салганан байгаа өвдөг дээрээ толгойгоо тавьж уйлна.

	Голын ус жирэлзэн урсаж, өвгөний цурхиртал уйлахыг намхруулах гэсэн юм шиг эргийг мөргөн цалгих чимээ гарна. Цэлмэг огторгуй, аагим халууныг төөнөсөөр, булингарт долгионы шуугих чимээг тайвнаар сонсож, тодорхой мишээж байлаа. Ленька, өөр тийш ширтэж, хахир дуугаар:

	— Болно биз дээ, өвөг аав аа, битгий уйл гээд өвгөн өөд эргэн харж, — Энэ тухай хэдийний ярьсан биш үү? Би, үхэхгүй, аль нэгэн гуанзанд орчино шүү дээ... гэж нэмж хэлэв:

	— Зодож нүднэ дээ! гэж өвгөн, нулимс унагаан гонгиноно.

	— Болно биз, зодохгүй байх аа, яагаад зодох вэ! Тэгвэл? Хүн бүрд бууж өгөхгүй дээ гэж Ленька зоригтойгоор хэлэв.

	Гэвч Ленька, гэнэт яагаад ч юм бэ түгдэрч дуугүй болсноо:

	— За тэгвэл сүм хийдэд очно доо... гэв.

	— Сүм хийдэд очно гэнэ ээ?! гэж өвгөн хэлээд, дахин зовуурьтайгаар хөхөрч, хөхүүлэн ханиалгаж эхлэв.

	Хүн хашхирч, тэрэгний дугуй чахрах нь тэдний толгой дээгүүр цуурайтан сонсогдов.

	— Бярвааз-хүүе бярвааз явуулаарай гэж хүний чанга бархирах чимээ агаарт дэгдэв.

	Тэр хоёр, үүрэг, таягаа авч ухасхийн босов.

	Нэгэн хүнд тэрэг муухай дуугарсаар элсэн дээр гарч ирэв. Тэргэн дээр нь сэгсгэр том малгайгаараа өрөөсөн чихээ дарж өмссөн нэгэн казак хүн зогсож, амаараа дүүрэн хий дүүргэж чанга хашхирахыг завдан байгаа нь өргөн дүнхэр цээжийг нь улам түнхийлгэнэ. Цусархсан нүднээс нь эхэлсэн торгон хар сахлаар эмжигдсэн дун цагаан шүд нь тодхон гялалзана. Мөр дээрээ дутуу нөмөрсөн дээл ба задгай цамцны цаанаас наранд борлосон, үстэй бие нь цухуйн харагдана. Түүний чийрэг том бие, мөн эв хавгүй муухай тарган алаг морь, зузаан төмөр мөөртэй өндөр том тэрэг эд бүхнээс нь үзвэл цатгалан, хүчтэй, эрүүл чийрэг ажээ. Тэр хүн,

	— Хүүе!.. Хүүе! гэж хашхирна.

	Өвгөн, хөвүүн хоёр малгайгаа авч дор мэхийн ёслоход тэр хүн:

	— Сайн байна уу? гээд бутны цаанаас аяархан гарч яваа муу бярвааз нөгөө эргийн тэнд байгааг харж байснаа, нөгөө хоёр гуйланчныг ширтэн хараад, — Оросоос яваа юу? гэв.

	— Тийм ээ, буянтан минь! гэж өвгөн мэхийн хариулав.

	— Танай тэнд өлсгөлөн болж байна уу! Тийм үү? гэж асуугаад тэрэгнээс үсрэн бууж, морин тэрэгний тоногийн ямар нэгэн зүйлийг чангалж байв. 

	— Жоом хүртэл өлсөж үхэж байгаа даа гэхэд, 

	— Ха, ха: Жоом үхнэ гэнэ ээ? Тэгвэл нэг чимх ч юмгүй, бүгдийг залгичихсан хэрэг үү? Арга башир гаргаж байгаа байх аа. Тэгвэл ажил хийх л хэрэгтэй шүү дээ. Хэдий чинээ сайн ажил хийвэл өлсөхгүй биз дээ.

	— Асралт хүн минь, хамгийн гол нь газар дэлхий байна шүү дээ. Ургац ургахгүй байна. Бид чинь газар дэлхийнхээ шүүсийг сорчихсон юм байх даа гэхэд тэр казак толгойгоо сэгсэрч:

	— Газар дэлхий гэнэ ээ? Газар дэлхий чинь бол хүнд заяагдсан юм. Газрын ургац байхгүй гэж байхгүй дээ. Газар гэхийн оронд гар гэж ярь л даа. Гар муу байна шүү дээ, сайн гараас чулуу алдран зайлж чадахгүй, ургана гэв.

	Бярвааз ирлээ.

	Минчийтэл улайчихсан хоёр чийрэг казак, бүдүүн хөлөөрөө бярваазын шал дээр гишгэж, эргийг хүчтэй шүргүүлэн ганхуулж, дэр олсоо хаяж, бие биеэ харж, амьсгаадна. Нөгөө ирсэн хүн, морио хөтлөн бярвааз дээр гаргаж, гараа малгайдаа хүртэл дадгасхийн өргөж: 

	— Халуун байна уу? гэв.

	Бярваазчийн нэг нь:

	— Яриагүй гээд шарваар өмдний халаас савлаад гараа шургуулж, тэргэнд ойртон очиж, ширтэн хараад, хамраа ойртуулан шууг шууг үнэртэнэ.

	Нөгөө нь шал дээр суугаад шуухитнан, гутлаа тайлж байв. Өвгөн аав, Ленька хоёр, бярвааз дээр гарч, хажуугийн хайсыг түшиж, казакуудыг харж байв.

	— За хөдөлье гэж тэрэгний эзэн хэлэв. Нөгөө тэрэг рүү өнгийж байсан хүн;

	— Чи, балгах юмтай яваа юу? гэхэд нөгөөх нь гутлаа тайлаад нүдээ анивалзуулан, түрий рүү нь шагайна.

	— Юу ч алга. Кубань голын ус хомсдоод байна уу?

	— Ус ч яах вэ дээ. Би ус гээгүй байна.

	— Тэгвэл сархад уу? Сархад байхгүй.

	— Яагаад авч явдаггүй вэ? гэж нөгөө хүн нь асууж, бярваазын шал руу харж, бодол болон зогсоход, 

	— За за хөдөлье гэв. Тэр казак, алгандаа нулимж, дөр олсоо татаж авахад тэрэгний эзэн туслахаар очив. Гутлаараа оролдож суугаад нөгөө бярваазчин Архипыг харж:

	— Өвөг аав! Чи, яагаад туслахгүй байна? гэхэд

	— Миний хэрэг юу байх вэ дээ гэж тэр, гомдол гаргасан маягтай толгойгоо сэжиж хэлэв.

	Тэдэнд тухалж хэрэггүй. Тэд өөрсдөө явуулна биз гээд хэлсэн үгээ өвгөнд итгүүлэх гэсэн шиг өвдгөө аяархан нугалж, бярваазын тавцан дээр хэвтэв.

	Нөхөр нь түүнийгээ залхууран харааж хариу дуугарахгүйд нь бярваазын шалыг түшиж хөлөөрөө ус шүршив. Бярвааз хавирга руу нь цохилон, чимээтэй цалгиж байгаа урсгалд ганхан хөдөлж урагшаа аяархан явав.

	Ленька, ус руу ширтэн харахад толгой нь эргэж, долгионы түргэн урсгалд алжаасан нүд нь үүрэглэн анилдаж байв.

	Өвөг аавыг нь бүдэг шивгэнэх, дөр олсны чархрах, долгионы аятай цалгианд нойр нь хүрч, үүрэглэн ядарсандаа доош суух гэтэл, гэнэт дайвалзан хөдлөхөд Ленька шал дээр ойчив.

	Нүдээ бүлтийлгэн эргэн харахад казакууд түүнийг шоолон инээлдэж, эрэг дээрх түлэгдсэн хожуулд бярваазыг тулган зогсоож байв. Морин тэрэгтэй казак, 

	— Унтчихсан уу? Ээ үхээнц жаал байна даа. Миний тэргэн дээр суу, тосгонд хүргээд өгье. Өвгөн чи ч суу, суу гэв.

	Өвөг аав нь гуншаа дуугаар казакт зориуд тал өгч, амьсгаадан тэрэг өөд авирав. Ленька тэргэн дээр үсрэн гарахад тэрэг хөдөлж өтгөн хар тоосон дундуур орж явахад өвөг аав нь ханиалгасаар агаад амьсгал нь давхцан явах ажээ.

	Тэр казак дуу аялж явахдаа хачин найртай дуу эхлэх боловч дунд хэрд нь ая дангүй тасалж орхиод, эцэст нь исгэрнэ. Тэр, дуугаа утас шиг нарийхан болгон шуранхайлах гээд, хоолой нь хүрэхгүй тасалдах ажээ.

	Тэрэгний дугуй гомдонгуй чархарч, тоос манаруулан явахад, өвгөний толгой бөнжгөнөн ханиалгасаар бөгөөд Ленька одоо тосгон хүрээд “Тэнгэр Есүс Христос минь!” гэж гуншаа хоолойгоор айлын цонхны дор хашхирах болж дээ. Бас л тосгоны хүүхэд өдөж, авгайчууд нь Оросын тухай асуугаад салахгүй биз гэж бодож явжээ. Тэгээд үргэлж ханиалгасаар яваа өвөг аавыгаа харахад улам бөгтийн их л эвгүй өвдөж яваа бололтой. Хаа ч хэзээ ч байгаагүй гэж эгшин үглэж өрөвдөм дуугаар ярина... Орост бол хүн гудамжинд үхээд л энд тэндгүй хэвтэхэд нь хэн авах вэ, цөм өлсгөлөнгөөс болоод мангуурчихсан байна гэж ярина. Гэтэл тийм явдлыг өвөг аав хаа ч үзээгүй атал, юм их олохын тул ингэж ярих хэрэгтэй ажээ. Гэтэл энд чинь гуйлгаар олсон юмаа хаа хийх вэ? Гэртээ байх юм бол пүүг нь дөч дөчин мөнгөөр юм уу, эсхүл тавь тавин мөнгөөр өгчихнө шүү дээ. Энд бол хэн авах вэ дээ, энд хэсгийг юм уу заримдаа их л амттай зүйлсийг үүргээсээ авч хээр хаях болох юм.

	— За, та нар бууна уу? гэж нөгөө казак, ядарсан тэр хоёрын мөрөн дээгүүр алс харж хэлэв.

	— Тэгье дээ, эрхэм минь гэж өвөг Архип сүүрс алдаж хариулав.

	— Өвгөн гуай, та бос л доо. Би гэрээ зааж өгье. Манайд очиж унтаарай гэхэд өвгөн босох гээд, хавиргаараа тэрэгний хажууг цохиж унаад шаналан ёолоход

	— Ээ харла! Хөгшин минь гэж нөгөө казак өрөвдөн хэлээд, — За хараад ч яах вэ дээ. Орой болоод унтахаар болбол тэнд очоод, Черный Андрейнх хаа, суудаг вэ? гэж асуугаарай. Тэгэхэд би байж байна. За буу даа, баяртай гэж хэлэв.

	Өвгөн, Ленька хоёрын буусан газар, бөөн улиас тоорой мод харагдана. Тэр модны цаана байшингийн дээвэр, хашаанууд цухуйлдан харагдана. Бас түүний баруун зүүн талаар байгаа хэсэг өндөр модны ногоон навчийг нь бор тоос дарж, шулуун бүдүүн гол модны нь холтос халуун наранд хага үсэрчээ.

	Тэр хоёрын яг өмнө, хоёр бургасан хашааны хооронд нэгэн нарийхан гудамжинд явган хүмүүс найгалзан алхалж явах харагдах тул тэр нарийн гудамж нэлээд аятайхан юм шиг санагдана.

	— За Ленька хоёулаа яаж явах вэ? Цуг явах уу? Эсхүл тус тусдаа явах уу? гэж өвгөн асуугаад хариу хэлэхийг хүлээлгүй, — Цуг явбал дээр биз дээ, хүн чамд юм өгөх нь дээр. Чи ер нь гуйж чадах уу? гэв.

	— Их юмаар яах гэсэн юм бэ? Тэртэй тэргүй бүгдийг нь идчихгүй шүү дээ гэж Ленька эргэн тойрон харж хөмсгөө зангидан хэлэв.

	— Яах юм гэнэ ээ? Гайхал чамайг. Хүн гэнэт дайралдаад худалдан авахгүй гэж үү? Хаана хийх нь вэ дээ. Мөнгө өгнө. Мөнгө бол их хэрэгтэй шүү. Мөнгөтэй бол намайг үхсэн ч яах вэ дээ. Айлтгүй гэж өвгөн эелдэг инээж, ач хүүгийнхээ толгойг илнэ.

	— Энэ зуур хэчнээн мөнгө хураасныг чи мэдэж байна уу?

	— Хэд вэ? гэж Ленька тайван асуув.

	— Арван нэг тавь. Харж байна уу? гэв.

	Энэ мөнгө, бас өвөг аавын хөөрхийлөх үг, Ленькад сэтгэгдэл төрүүлсэнгүй.

	— Ээ зайлуул, чи юм мэдэхгүй байна даа. За тэгээд тус тусдаа явах уу даа гэж өвөг аав нь хэлэв.

	— Тус тусдаа явъя.

	— Тэгвэл чи, тэр сүмийн тийш яв даа.

	— За, за.

	Өвгөн мөнөөхөн нарийхан гудамжнаас зүүн тийш тойрч явахад Ленька цаашаа чигээрээ арваад алхам явж байтал “Буянтан! Идэх юм хайрла” гэсэн харчигнах дуу сонстоно. Энэ дуу, хэмхэрхий ятга хөгжмийн хамгийн бүдүүнээс хамаг нарийн чавхдасыг хүртэл алгаар шүргэсэн юм шиг сонстож байв. Ленька ичих зовох шиг болж цааш түргэн түргэн алхлах бөгөөд өвөг аавын, юм гуйх дуу сонстох бүрд аягүй гунигтай санагдаж, өвөг аавд нь юм өгөхгүй бол одоо мань өвгөн мөргөх байх даа гэхээс зүрхших ажээ. Тосгоны дээгүүр бүрхсэн аагим халуун агаарт түгсэн өвгөний өрөвдөм чичрэнгүй дуу улам бүр сонсогдсоор байв. Эргэн тойрон шөнө мэт чив чимээгүй байлаа. Ленька нэг бургасан хашааны дэргэд очиж, хашаа дээгүүр өнгийсөн интоор модны мөчрийн сүүдэрт суухад нэгэн газар олон зөгий хүнгэнэн дүнгэнэж байлаа.

	Ленька үүргээ мөрнөөс мулталж газар тавиад түүнийг дэрлэн, хүмүүсийн явах газраас далд, өтгөн шарилж ба бургасан сүлжмэл хашааны сүүдэрт хэвтээд, модны навчсын хоорондуур тэнгэрийг удтал ширтэн харж байгаад таг унтжээ.

	Гэнэт сэрвэл нэгэн хачин чимээ агаарт донслон сонстож, оройн сэрүүн амьсгал орж байв. Түүний дэргэд уйлах дуу сонстож, хүүхдийн уйлахтай адил, чанга дуу тасрахгүй уйлна. Тэрхүү уйлах дуу заримдаа нарийн аяархан болж, заримдаа дахин чангарч гиншин шогширч улам бүр ойртсоор байв. Ленька өндийж, шарилжийн завсраар зам тийш харав.

	Тэгтэл цэвэрхэн хувцастай, уйлснаас болж нүүр нь минчийтэл улайчихсан, зургаа долоон настай бүсгүй хүүхэд замаар явж, цагаан банзлын хормойгоор нүүрээ байн байн арчина. Тэр хүүхэд, нүцгэн хөлөө замаар чирч, өтгөн тоос манаруулан, яаралгүй явах бөгөөд хаашаа ямар хэргээр явж байгаагаа өөрөө мэдэхгүй яваа бололтой. Түүний том хар нүд нь гомдон гуньхарсан маягтай болоод нойтон дух, хацар, мөр лүү нь сагсайж унжсан элгэн хүрэн мушгиа үсний нь цаанаас жижигхэн нимгэн, ягаан чих нь цухуйж харагдана.

	Тэр хүүхэд хэдийгээр уйлах авч Ленькийн харахад их л инээд хүрэм, хөөрхөн харагдаж байлаа. Лав дүрсгүй хүүхэд бололтой.

	Тэр хүүхдийг зэрэгцэн ирэхэд нь Ленька босоод:

	— Чи юунд уйлав? гэж асуув.

	Тэр охин гэнэт зогтусаж уйлахыг больсон боловч аяархан шогшрон уйлсаар агшин зуур Ленькаг харснаа дахин уруул нь өмөлзөж, нүүрээ үрчийлгэж, цээжээ найгалзуулж, дахин орилж цааш явав.

	Ленька энэ охины дотор нь юу бодогдсон юм бол доо гэж бодоод гэнэт хойноос нь очив. Ленька түүнтэй зэрэгцэн очиж явахдаа:

	— Хүүе чи битгий уйл, өдий том болсон байж ичгэвтэр шүү дээ гээд тэр хүүхдийг гүйцэж, нүүр лүү нь шагайж хараад, — Чи юунд орилсон юм бэ? гэв.

	— Тийм ээ... хэрэв чамд... гэтэл гэнэт зам дээр тоос бужигнахад гараараа нүүрээ дарж, санамсаргүй гунганана. 

	Ленька гараа дурамжхан сэжиж;

	— Тэгээд! Авгай! Чи чинь авгай шиг юм байна шүү дээ гэв.

	Энэ үг хэнд ч тус болсонгүй. Ленька, үүний нарийхан цагаан хурууны завсраар бөөн бөөн нулимс асгарч байхыг хараад бас санаа нь зовж өөрөө уйлмаар болов. Тэр охины дээрээс тонгойж түүний үсэнд гараа аяархан хүргэх гэсэн боловч зүрх нь хүрсэнгүй гараа татаж авлаа. Тэр хүүхэд юу ч хэлэхгүй уйлсаар байв. Ленька дуугүй зогсож байснаа, түүнд туслах юм сан гэж шууд бодоод

	— Хүүе! Чи яасан юм бэ? Хүнд зодуулсан уу? Тэгвэл зүгээр, зүгээр. Эсхүл өөр юм болсон юм уу? Охин минь хэл л дээ? гэв.

	Нөгөө охин, нүүрээс гараа салгалгүй, толгойгоо гунигтай сэгсэрч, мөрөө хөдөлгөн уйлангуут:

	— Алчуураа гээсэн юм аа. Аав зах дээрээс авч өгсөн юм... Тэгээд, цэнхэр өнгөтэй бас цэцэгтэй байсан юм. Тэгээд би боогоод явсан гээчихлээ гээд дахин улам чанга, гаслах дуугаар э-э-э-э гэж орилов.

	Ленька тусалж чадахгүйгээ мэдээд, зүрх алдаж, жаахан зайлж зогсоод, харанхуй болж байгаа огторгуйн зүг уйтгарлан, санаашрангуй харав. Ленькийн сэтгэл өвдөж, тэр бяцхан охиныг их л хайрлан өрөвдөж:

	— Битгий уйл, олдоно биз дээ гэж аяархан хэлсэн боловч, охин түүний тайтгаруулах үгийг сонсохгүй байна гэж мэдээд, түүнээс бяцхан холдон зайлж зогсохдоо алчуураа хаясан гэж аав нь энэ хүүхдийг зодно байх даа гэж бодов. Тэгтэл эцэг нь гэж нэг том, хар царайтай казак ирээд, охиноо зодож, охин нулимсандаа хахаж цацаж, айсан өвдсөнөөсөө түүний хөлийн дэргэд унах шиг болж санагдана... Тэгэхэд нь босож зайлан явсан боловч 4—5 алхам яваад шууд буцаж ирээд бургасан хашааг налж суусан түүний өмнө нь зогсоод ямар нэгэн энхрий сайхан үгээр саатуулахыг оролдов.

	— Охин оо, чи эндээс яв л даа, уйлахаа болиоч, гэртээ харьж яаснаа цөмийг хэл. Алчуураа гээчихсэн юм байгаа биз. Юу болох вэ дээ гэв.

	Ленька ингэж хэлэхдээ эхлээд өрөвдөх дуугаар яаран хэлтэл нөгөө хүүхэд босож ирэхэд баярлан сүүлчийн үгээ нэлээд зоримог чанга хэлжээ.

	— За, зүгээр зүгээр харь л даа, би чамтай цуг очиж цөмийг хэлж өгье. Би чамайг хамгаална. Битгий ай гэж Ленька инээмсэглэн чанга хэлэв. Ленька дал мөрөө омогтой хөдөлгөж эргэн тойрныг харав.

	Нөгөө хүүхэд, гиншсэн хэвээр хувцасныхаа тоосыг аяархан гүвж:

	— Хэрэггүй, зүгээр гэв.

	Ленька малгайгаа чих рүү дарж, явахад бэлхэн байгаа юм шиг болоод

	— Очъё л доо гэв.

	Ленька тэр хүүхдийн өмнө хөлөө алцайлган зогсож байгаа нь нооронхой хувцас өмссөн нь идэр зоримгоос нь тэгж сагсайн урагдсан байгаа шиг ажээ.

	Ленька таягаараа газар чанга цохилж, түүнийг сүрхий харахад нь уйтгарласан том нүдэнд нь бардам зоримог байдал илэрхий ажээ.

	Нөгөө охин, нүдний нулимсыг арчиж, хөвүүнийг хялайн хараад, дахин санаа алдаж:

	— Хэрэггүй, битгий оч. Манай ээж гуйлгачин хүнд дургүй гээд, түүнээс салан цааш одохдоо хоёр дахин эргэж харав. Ленькад уйтгарлах сэтгэл төрж, хойноос нь шууд явах гэж яаралгүй хөдөлснөө больж дахин тайтгарч, гартаа барьж байсан үүргээ нуруундаа үүрээд, өнөөх охиныг нарийн гудамж тойрон ороход нь хойноос нь харж:

	— Баяртай гэж хашхирав.

	Тэр хүүхэд явуут эргэж хараад далд оров. Орой болох ойртож ширүүн бороо орохыг завдан агаарт их л хачин бүгчим халуун байв. Нар хэдийн доошилж, улиас модны орой улаан ягаан болж харагдана. Тэр моднуудын мөчрийг дайран туссан оройн сүүдэрт тэдгээр үл хөдлөх өндөр модууд улам өтгөн, өндөр болж харагдана. Тэнгэр мөн гүн хар хилэн мэт бүрхэж, газар дээр унах мэт байгаа ажээ. Алсад хүмүүс ярилцах ба бас цаана нь өөр газар, хүмүүсийн дуугаралдах сонсогдоно. Энэ дуу, аяархан боловч бүдүүн сонстох нь бас л битүү бүгчим ажээ.

	Ленькад бүр ч уйтгартай болж заримдаа ямар нэгэн юмнаас айх мэт болно. Өвгөн аав дээрээ очих гэж бодоод эргэн тойрныг ажиглан хараад нарийхан гудамжаар урагш түргэн алхлан явлаа. Юм гуйх ч гэсэнгүй ингэж явахад зүрх нь байн байн чанга цохилох шиг болоод, цааш явах, юм бодох гэхээс залхуу нь хүрнэ. Нөгөө хүүхдийн тухай санаанаас нь огт гарахгүй бөгөөд: “Тэр охин одоо яаж байгаа бол. Баян айлын хүүхэд ч гэсэн ялгалгүй зодуулах болно доо. Баян хүн бол харамч байдаг. Харин ядуу хүний хүүхэд бол зодуулахгүй байж ч магадгүй шүү. Ядуу айл хожим хүүхдээрээ өргүүлдэг учраас хүүхдэдээ хайртай байх юм даа” гэх зэргээр элдвийн юм бодож минут тутамд түүний бодлыг сүүдэр мэт дагалдагч алжаал, уйтгар, Ленькаг улам хүнд зовуурьтай болгож байв.

	Оройн сүүдэр улам бүр өтгөн, гүн болоод, Ленькийн хажуугаар өнгөрөн гарч байгаа эрэгтэй, эмэгтэй казакууд түүнийг анхааран үл харах нь Орост өлсгөлөн болж, тэндээс ирэгсдэд тэд бүр дасаж сонирхохгүй болсон байжээ. Ленька ч тэдгээр тарган цатгалан хүмүүсийг залхуурсан байдалтай тоомсоргүй харж өнгөрөх бөгөөд сүмийн тийш яаран алхлахад, модны цаанаас сүмийн загалмай өмнө нь харагдав. Бэлчээрээс буцаж яваа сүрэг мал шуугилдан өмнөөс нь ирж явав. Цэнхэр будагтай, таван оройтой намхан өргөн сүмийн байшингийн эргэн тойрон тарьсан улиаснуудын орой нь, шингэж байгаа нарны туяанд шаргал гэрлээр гийгүүлэгдсэн сүмийн оройгоос өндөр ургажээ.

	Хүнд үүрэгт дарагдан бөхийсөн өвөг аав нь гараар саравчлан ийш тийш харсаар өмнөөс нь ирж явав.

	Өвөг аавын нь хойноос малгайгаа дух руугаа дарж өмсөөд гартаа таяг тулсан нэгэн жижигхэн өвгөн, нүсэр гэгч найгалзан явах нь харагдав.

	Сүмийн ногооны газрын дэргэд өвөг аав нь хүлээн зогсож, ач хүүгээ ирэхэд нь

	— Үүрэг чинь хоосон шив дээ, миний олсныг харж байна уу? гээд янцаглаж, дүүрэн юм чихсэн шуудай саваа мөр дээрээс газар буулгаад

	— Ай, энд их юм өгч байна шүү. Тун сайн!.. Чи яагаад царайгаа барайлгаад байгаа юм бэ? гэв.

	Ленька, өвгөн аавтайгаа зэрэгцэн газар суугаад:

	— Толгой өвдөөд гэж аяархан шивгэнэв.

	— Тэгээд? Ядарч л дээ, бүр үрчийсэн байна шүү дээ, чи. За одоо нэг газар очиж унтъя, өнөөх казакийн нэр хэн бил ээ?

	— Андрей Чэрный.

	— Тэгвэл тэр Чэрный Андрей хаана суудгийг асууна даа. Тэр нэг хүн бид рүү ирж явна... Ай... эндэхийнхэн цатгалан буянтай улс байна шүү. Цугаараа улаан буудайн талх иддэг юм байна гэж ярьж байгаад нөгөө хүнийг ирэхэд, — Эрхэм хүн сайн байна уу? гэв.

	Тэр казак, бүр тэдэн дээр тулж ирээд, өвгөний мэндэлсний хариуд яаралгүй:

	— Та сайн уу? гэв.

	Тэгээд хөлөө алцайж зогсоод, зүгээр ирсэн байдлаар нөгөө хоёрыг айхавтар харж, дув дуугүй биеэ маажна.

	Ленька тэр хүнийг шуналтай харж, өвгөн муу нүдээрээ асуунгуй байдлаар ирмэх бөгөөд нөгөө хүн дуугүй зогссоор хэлээ гаргаж, сахлаа долоогоод хэлээрээ сахлаа эвтэйхэн амандаа хийж хазлах ажээ. Тэгснээ дахин хэлээ булталзуулж байснаа гэнэт зовуурьтай дуугаар яаралгүй:

	— За, цуглааны газар очно доо гэв.

	— Яах юм бэ? гэж өвгөн цохиж асуув.

	Ленькийн дотор нь бас хачин болов.

	— Хэрэгтэй байна. Тэнд дуудсан. За явъя гээд нөгөө хүн цааш эргэж явсан боловч, эргэж хараад, өвгөн хүүхэд хоёрын байраас хөдлөөгүй байхыг харж дахин зандрангуй:

	— Юу болж байна?! гэв.

	Тэгэхэд нь өвгөн, Ленька хоёр бушуухан босож хойноос нь явав. Ленька өвгөн аавыгаа нэг сүрхий ширтэн харвал түүний толгой нь бөнжгөнөж, уруул нь чичирч, айсан байдалтай өөрийнхөө биеийг нэг удаа эргэн тойрон харж үзээд, дээлийн энгэрийг түргэн түргэн уудалж байхад нь энэ маань Таманьд болсон шигээ бас л нэг хэрэг хийж дээ гэж бодов. Таманьд болсон хэргийг санаад айх шиг болов. Тэнд өвөг аав нь айлын хашаанаас нэг дотуур цамц, өмд авчихсан нь эзэн нь түүнийг барьж аваад нэлээд шоолж, бас харааж, бүр зодож орхиод эцэст нь шөнө тосгоноос хөөж гаргасан билээ. Тэгээд Ленька өвгөн аавын хамт нэгэн хоолойн эргийн элсэн дээр унтахад нь тэнгис далай шөнөжин муухай дуугарсаар байсан билээ. Долгионд цохигдсон элс нуран дуугарч, өвгөн шөнийн турш, юм шивгэнэн бурханд мөргөж, “би хулгайч болсон, намайг өршөөгөөрэй” гэсээр хоносон билээ.

	— Ленька! гэж хавирга руу ёворч дуудахад нь цочиж, өвөг аавыгаа харвал түүний царай зэвхий цайвар болоод татвалзан чичирч байв.

	Нөгөө казак өмнө нь таван алхмын зайтай явж гаансаар тамхи татан гэдрэг эргэж харалгүй, таягаараа лушу өвсний толгойг цохилж явлаа.

	— Май үүнийг ав!.. Шарилжин дотор хаячих... Сүүлд авахын тулд тэмдэгтэй газар хаяарай... гэж өвгөн аяархан шивгэнэж, явуут хөвүүнийг биеэр шахаж, хэсэг ороосон нэг даавуу гарт нь бариулав. Ленька, түүнийг дагалдаж айснаас салганан чичирч, хамаг бие нь хүйтэн оргих шиг болоод бөөн шарилж ургасан хашаанд ойртон очиж, түрүүнд нь харгалзан яваа казакийн өргөн нурууг нэг удаа зовуурьтайгаар хараад гараа хажуу тийш нь сунгаж түүнийг дахин нэг харж шарилж дотор нөгөө юмаа хаяв. Тэр алчуурын унахыг харвал Ленькийн нүдэнд цэцэгтэй цэнхэр алчуур харагдаад өнөөх уйлж байсан жижигхэн охин харагдах шиг болов. Тэр хүүхэд тэр хэвээр өмнө нь харагдаж, нөгөө казак, өвөг аав, орчны зүйлийг далдлах бөгөөд охины уйлах дуу Ленькийн чихэнд дахин сонсогдож, өмнө нь том дусал нулимс унах мэт болж үзэгдлээ.

	Ленька бараг өөрийн мэдрэлгүй явж, өвөг аавын хойноос цуглааны газар орсон бөгөөд тэнд шуугилдаж байсан бүдэг сонстох шуугиан юу байсныг мэдсэнгүй, мэдэх ч гэсэнгүй, харин нэг харахад өвөг аавыг нь үүргийг задалж, юмыг нь нэг том ширээн дээр гарган асгаж байх нь манан дотор байгаа шиг харагдах бөгөөд асгасан юмс нь ширээнд цохилж бүдэг зөөлөн дуу гарч байлаа. Тэр гаргаж тавьсан юмс дээр өндөр өндөр малгайтай олон толгойнууд бөхийж харагдах нь тэдгээрийг бүрхсэн манан дотор сүрхий догшин болоод ямар нэгэн аймшигт зүйл заналхийлэх мэт. Тэгтэл өвөг аав нь гэнэт, нэг юм үглэж хоёр залуухан чадалтай эрийн гарт баригдан, тийчлэн эргүүлэг дугуй шиг эргэлдэж байв.

	— Үнэн алдарт минь, дэмий дээ! Бид гэмгүй улс шүү, үзэж байгаа биз дээ, бурхан минь гэнэ.

	Ленька шал дээр сууж уйлж байв. Тэгтэл хүмүүс, Ленька тийш ирж, нэгэн вандан дээр өргөж гаргаад, бяцхан биедээ нөмөрсөн нооронхой хувцасны тасархайнуудыг нь харцгаана.

	— Даниловна, чи худал хэлсэн байна шүү, чөтгөрийн эм чамайг! гэж нэгэн хүн бүдүүн баргил дуугаар хэлэхэд Ленькийн чих рүү цохиод авах шиг болов.

	— Эд, нуучихсан байлгүй дээ гэж хариуд нь дуугарав.

	Ингэж ярилцах дуу Ленькийн толгой руу цохиж байгаа юм шиг болоод, маш их айж, гэнэт өмнө нь байгаа ёроолгүй хар нүх рүү шумбан унах шиг боллоо.

	Нэг мэдэхэд өвөг аавынхаа өвдөг дээр дэрлэж хэвтэх бөгөөд урьд урьдаас улам ч өрөвдөлтэй үрчийсэн өвгөний нүүр, хөвүүний дээр тонгойж, өвгөний айсан үрчлээтэй нүднээс булингартай нулимс Ленькийн духан дээр тусаж, улмаар хацрыг нь дагаж, хүзүү рүү нь урсаж орохдоо гижгийг нь хүргэж байлаа!

	— Гүжирдүүлсэн биз? Хүү минь?! Эндээс зайлъя. Энэ муусайнууд биднийг орхисон шүү гэж өвгөн аав нь хэлэв.

	Ленькийн босоход толгой дотор нь нэгэн хүнд юм байх шиг болоод мөрөөс унах мэт санагдана. Ленька гараар толгойгоо барьж, тал тал тийш нь савлуулан хөдөлгөн аяархан ёолно.

	— Толгой чинь өвдөөд байна уу даа? Хайртай бяцхан хүү минь ээ! Эднүүд бид хоёрыг тамлалаа шүү... Араатнууд, кинжал хутга байдаггүй шүү. Нэг хүүхэд алчуураа гээчихсэний төлөө бидэнд шааж байхгүй юу!.. Ээ бурхан минь!.. Яалаа гэж шийтгэх юм бэ?! гэсэн өвгөний хангинах дуу, Ленькаг урах шиг болоод түүний цээж дотор нэг хурц оч шатах шиг болж өвгөнөөс зайлмаар санагдахад нь холдож зогсоод эргэн тойрныг ажиглан харав... 

	Тэр хоёр, тосгоны их хаалганы дэргэд, муруй тоорой модны мөчрийн өтгөн сүүдрийн дор сууж байв. Хэдийн шөнө болж сар гараад, түүний сүүн цагаан гэрэл, тэв тэгшхэн тал газарт тусаж өдөр мэт гийгүүлж улам хоосон, уйтгартай болгож ээ. Алс дахь тэнгэрийн хаяанаас үүлс хурдлан нүүж, сарны наагуур орохдоо бараан хар сүүдрээ газарт тусгана. Тэр сүүдэр, талын дээгүүр, яаралгүй бодолтой нүүн яваад, гэнэт нарны цацрагийн хурц шаралтаас гарсан ганга цав руу орж алга болох мэт... Тосгоны тэндээс хүмүүсийн дуулах сонстон, мөн тэнд гэрлүүд асаж, хурц оддын адил анивалзан ажээ.

	— Явъя хүү минь, явалгүй юу хийх вэ дээ гэж өвгөн хэлэв.

	— Жаахан сууя л даа!.. гэж Ленька аяархан хэлэв.

	Энэ талд суухад сайхан санагдаж, өдөр үүгээр явж байхад нь тал газрын өргөн хэнхдэгтэй тулсан огторгуйн их дээврийг харахад аятайхан байжээ. Тэнд, хүний нүдэнд үл үзэгдэх сайн санаат хүмүүсийн оршин суудаг гайхамшигт сайхан хот харагдах шиг болоод тэндээс талх гуйхын хэрэггүй, ямар ч гуйлтгүй өөрсдөө өгөх мэт бодогдож байжээ. Тэр тал улам өргөн их болж гэнэт түүний урьд нь үзсэн байшин, хүмүүстэй адилхан тосгон гарч ирэхэд нь ингэж хууртсандаа уйтгарлан гомдож байжээ.

	Харин одоо үүлсийн яаралгүй мөлхөн гарч байгаа алсыг санаашрангуй ширтэхэд тэр үүлс, түүний харахыг хүссэн сайх хотын олон мянган яндангийн утаатай адил санагдана. Гэтэл өвөг аав нь хуурайгаар ханиалгаж эхлэхэд Ленькийн тэр сайхан бясалгал нь тасалдав.

	Сарны гэрэл тусахад уранхай малгай, хөмсөг, сахлын нь хачин сүүдэр дайрсан бөгөөд ам нь татвалзан хөдөлж, ямар нэгэн битүү сэтгэлийн хөдөлгөөнд гялалзагч нүдээ том болгон харж байгаа өвгөнийг харахад аймшигтай өрөвдөм тул Ленькийн өнөөх бодлыг сэргээн, өвгөнөөс улам бүр холдон зайлмаар санагдана.

	Суувал сууя л даа гэж өвгөн хүнгэнэж аяархан мишээж, дээлийн энгэрийг уудлав.

	Ленька цаашаа харж дахин алсыг ширтэв.

	— Ленька аа! гэж өвгөн гэнэт сэтгэл нь нэлээд хөдөлсөн байдалтай дуудаж, амьсгал давхцан ханиалгахаас улам хэржигнэн урт гялалзсан өнгөтэй нэг юмыг ач хөвүүндээ сарвайж: — Энэ мөнгөн эдлэл шүү. Тавин төгрөг хүрнэ дээ гээд, ховдог шуналаасаа гар, уруул нь чичиргэнэн нүүр нь таталзна.

	Ленькийн бие арзасхийж, түүний гарыг түлхэж:

	— Бушуу далд хийгээч, ай даа өвгөн аав аа, далд хий л дээ гэж гуйн шивгэнээд, эргэн тойрныг харав.

	— Яагаа вэ чи, тэнэг минь, айж байна уу?.. Би нэг айлын цонхоор шагайсан чинь энэ мөнгөн эдлэл дүүжлээстэй байсан юм. Тэгэхлээр нь би ухасхийн шүүрэн аваад хормой дороо нуусан юм. Дараа нь бутны дотор нууж орхисон юм. Сая тосгоноос гарахдаа малгайгаа унагасан хүн болоод, бөхийж авчихсан шүү... Тэд тэнэг улс юм даа!.. Бас яагаа вэ, өнөөх алчуур авсан, хаана байна даа!.. гэж өвгөн салганасан гараар уранхай дээлийн дотроос өнөөх алчуурыг гаргаж, Ленькийн нүдний дор авчирч үзүүлэв.

	Ленькийн нүдэнд харанхуй манан хөшиг татах шиг болоод хачин явдал үзэгдсэн нь: Ленька өвгөн аавтайгаа тосгоны гудамжаар байдаг хурдаараа сандран гүйж, дайралдсан хүмүүсийн харахаас далдирч явахад Ленькад хүн бүр түүнийг зодож занчих гэж нулимж, харааж байгаа мэт санагдана. Эргэн тойрон дахь хашаа, байшин, моднууд салхинд ганхаж байгаа юм шиг нэг хачин манан дотор дайвалзан хөдлөөд, нэг хүний ширүүн хараах дуу сонстоно. Энэ аймшигт зам дуусваргүй удаан, нягт шахсан олон ганхаж байгаа байшингуудын цаана тосгоны хаалга үл үзэгдэн, тэр байшингууд заримдаа тэднийг дайрах гэсэн шиг ойртон ирж, заримдаа холдох мэт болоод байшингуудын хар толбо цонхнууд тэр хоёрыг харж инээлдэх мэт ажээ. Гэтэл нэг цонхноос “Хулгайч! хулгайч! Том жижиг хоёр хулгайч явж байна!” гэж хашхирав. Ленька хулгайлсан юмаа чулуудаж, тэр цонх руу харвал өнөөх өдрийн уйлж байсан бөгөөд Ленькийн түүнд туслах гэсэн охин харагдав... Дахин охин, хөвүүний харцтай тулгарч хэлээ гаргахад нь түүний цэнхэр нүдний хортой хурц харц, Ленькийг зүүгээр хатгах шиг болов. Хөвүүний ингэж бодсон нь тэр дороо алга болоход Ленька өвгөнийг харж, хортойгоор мишээж байснаа болив.

	Өвөг аав нь нэг юм үглэх боловч, байн байн ханиалгаж, гараа хөдөлгөн толгой сэгсэрч, үрчлээ тогтсон нүүр дээгүүрээ бурзайсан хөлс нулимсыг арчиж байв.

	Өтгөн хар булингартай үүлс сарыг халхлан, өвгөн аавын нь царай Ленькад бараг үл үзэгдэнэ. Гэвч Ленька өдрийн уйлж байсан охиныг санаандаа санаж, өвгөн аавтайгаа зэрэгцүүлэн хоёулыг ажиглан харах шиг сэтгэхэд нь тэнхээ тамиргүй харжигнасан, шунахай ховдог бөгөөд уранхай хувцастай өвгөн нь, түүний гомдоосон, уйлж байсан ч эрүүл чийрэг, бяцхан, цэвэрхэн өнөөх охины дэргэд түүнд хэрэггүй юм шиг болоод, бараг үлгэрт гардаг Кощей шиг хортой, шал хэрэггүй хүн шиг санагдав. Ленька тэгж яаж болно доо, юунд түүнийг гомдоов? Өвгөн аав түүнд энхрий хайртай биш үү гэж санав. Гэтэл өвгөн:

	— Зуун төгрөг хураах юм сан, тэгвэл санаа амар үхэх билээ би гэв. 

	Ленькад гэнэт хачин санагдаж:

	— Тэгээд яах вэ? Дуугай бай чи!.. Үхэх юм сан, үхэх юм сан.. Харин чи үхэхгүй... Хулгай хийж байна шүү дээ гээд уур нь гэнэт хүрч хамаг бие нь чичирч ухасхийн босоод, — Хөгшин хулгайч, чи! Ая ая! гэж бяцхан туранхай нударгаа зангидан, гэнэт дуугай болсон өвгөний хамрыг нь өмнө зангаж дахин уйтгартайгаар газарт сууж, шүдний завсраар: — Хүүхдийн юм хулгайлна шүү, ай ямар сайн байх вэ! Өдий хөгшин болсон байж... Үүний чинь тулд эрлэгийнхэн чамайг хэлтрүүлэхгүй дээ гэв.

	Гэнэт нүд гялбам цэнхэр гэрэл цацарч сайх талд бүрхэж байсан тас харанхуй агшин зуур гийж, цэлийн харагдана. Тэнгэр нижигнэн дуугарч, газар дэлхий донслон чичирч, тэнгэрт өтгөн хар бөөн үүл хурднаа хурдлан нүүж, сарыг халхаж байв.

	Тас харанхуй болоод алсад цахилгаан гялсхийж, удалгүй нэгэн мөч хэр болоод, тэнгэр дахин нижигнэн дуугарч үе үе нам гүм болно.

	Ленька загалмайлан залбирч, өвөг аав нь налж суугаа модныхоо их биетэй яг наалдсан мэт дув дуугүй хөдлөхгүй сууна. Ленька, дахин тэнгэр дуугарахаас ихэд айн сандарч:

	— Өвөг аав аа!.. тосгон руу явъя гэв.

	Тэнгэр дахин донслон чичирч, цэнхэр хөх гэрэл дахин цацраад газарт лут хүчирхэг болд төмөр шиг аянга буух нь мянга мянган болд төмөр бие биеийг цохилон хайлах мэт ажээ.

	— Өвөг аав аа! гэж Ленькийн хашхирах нь тэнгэрийн дуунд үл сонстон эвдэрхий жижиг хонхны хэл шиг хоржигноно. Өвгөн хөдлөхгүй суусаар:

	— Чи яав... Айж байна уу? гэж хэрчигнэн дуугарав.

	Борооны том том дусал унаж, ямар нэгэн явдлыг зөгнөх мэт битүүхэн шижигнэнэ. Алсад хуурай газрыг лут том бамбайгаар үрэх мэт нягт их шижигнэн шаагих дуу гарч, харин өвгөн хүү хоёрын өмнүүр борооны дусал газар дээр тог тог цохилон, нэг их цуурайтахгүй билээ. Тэнгэрийн дуу улам ойртож, цахилгаан гялс гялсхийсээр байв. 

	Гэтэл өвөг аав нь:

	— Би тосгон руу явахгүй. Хөгшин хулгайч нохой намайг бороо цохиж тэнгэр ниргэг!.. Би явахгүй, чи ганцаараа яв... Тосгон тэр харагдаж байна. Оч, оч. Чамайг надтай байгаасай гэж би хүсэхгүй байна... Яв л даа, оч, оч гэж өвгөн амьсгаадан бүдүүн, сөөнгө дуугаар хашхирав.

	— Өвөг аав аа!.. хайрлаач дээ гэж Ленька түүнд наалдаж хэлэв.

	— Явах ч үгүй, хайрлах ч үгүй... Чамайг долоон жил бөөцийлөв. Дандаа л чиний төлөө амьд явж, чиний төлөө байлаа би... Надад юу хэрэгтэй юм бэ? Би үхэж л орхино. Үхнэ дээ... Тэгэхэд чи хулгайч гэнэ шүү. Хэний төлөө хулгай хийв? Би, чиний төлөө... Цөм чиний төлөө шүү... Май ав... Ав л даа. Чиний амьдрах юм энэ байна... Ердөө л энэ. Миний хураасан юм... Хулгай хийсэн юм... Тэнгэр бүгдийг харна. Юу хулгай хийснийг тэнгэр цөмийг мэднэ... Мэднэ дээ, тэгээд намайг залхаана биз. Хулгай хийсэн гэж уяаны хөгшин нохой намайг өршөөхгүй дээ. Намайг хашраасан даа... Тэнгэр минь, чи намайг хашраав. Тийм үү? Хашраасан уу? Чи хүүхдийн гараар намайг алах нь тэр! Нээрэн шүү, тэнгэр минь... Үнэн... Чи шударга юм байна. Тэнгэр минь, миний сүнс явлаа... Ай... гэж өвгөний чарлан хашхирахад нь Ленька их л айж байв.

	Тэнгэрийн дуу газар тэнгэрийг донсолгон, газар дэлхий бол, түүнд хэрэгтэй байна гэж тэр бүр хэлж байгаа юм шиг, дараа дараагаар нижигнэн хойно хойноосоо хөөцөлдөн бараг, тасралтгүй орхирно. Цахилгааны хүчинд тэнгэр, газар урагдан чичрэх шиг болоод заримдаа хөх гэрэл гялсхийж, заримдаа хүйтэн, пад харанхуй, бүрхэж орчин тойрныг явцуу болгоно. Үе үе цахилгаан гялбасны гэрэл алсыг хүртэл гэрэлтүүлэх бөгөөд алсад шуугиан орхиролтын дуунаас зугтах мэт ажээ. Бороо асгаран, цахилгааны гялсхийхэд түүний дусал ган төмөр шиг гялалзан үзэгдээд, тосгоны аятайхан харагдаж агсан анивалзсан гэгээнүүдийг харагдуулахгүй ажээ. Айх, даарах ба өвгөний хашхирахад өөрөө буруутай юм шиг гунигтайяа санагдаад Ленька хөдлөхгүй болоод, нүдээ улам их болгож, борооны усанд шал нойтон болсон толгойноос нь усны дусал нүд рүү нь гоожиход ч байтугай нүдээ цавчихгүй сууж, өвгөний үгийг сонсоход хүчирхэг дуу, тэнгист шингэх мэт болоод түүний цээжийг урж байх шиг болж байв.

	Өвөг аав нь хөдлөхгүй суусаар байхыг Ленька мэдээд, энэ ч хэзээд үхнэ. Ганцаарыг нь орхиод өөрөө нэг тийш явмаар санагдав. Өвөг аавдаа мэдэгдэхүйгээр бие рүү нь шахаж наалдахад өвгөний тохой дайралдаж, нэг аймшигт юманд хүрэх шиг болоод бие нь арзасхийв... 

	Модны мөчрөөс буух усанд нэвт цохиулсан бөгөөд бие биедээ шахцалдан сууж хумиран атийсан энэ хоёрыг цахилгаан гялбасны гэрэл гэрэлтүүлэв.

	Өвөг аав нь гараа хөдөлгөн, нэг юм үглэсэн хэвээр ихэд ядран байгаа бололтой амьсгаадна.

	Айснаас болж Ленька нэг удаа хашхиран, цахилгаан гялсхийхэд өвөг аавын нүүр лүү харвал үхсэн юм шиг болоод нүд нь эргэлдэн, ухаангүй харагдав. 

	Ленька:

	— Өвөг аав аа!.. Явъя! гээд, өвдөгний нь хоорондуур толгойгоо хавчуулав.

	Өвгөн түүний дээрээс бөхийж, урт ясархаг гараар тэвэрч, биедээ наалдуулан шахаж, гэнэт хавханд орсон чоно шиг хүчтэй чанга гаслан орилов.

	Ленька, энэ орилох дуунаас арай галзуурсангүй, ухасхийн салж босоод, хандсан зүг рүү хар хурдаараа гүйхдээ нүдээ бүлтийлгэн цахилгаанд гялбаж, харанхуй тал руу улам цааш унаж тусаж гүйхэд нь цахилгаан, харанхуйг нэг үе гэрэлтүүлэн, нэг үе айснаас ухаан алдсан хөвүүнийг тас харанхуй бүрхэж байв.

	Бороо хүйтэн бөгөөд залхуурсан мэт уйтгартай шаагьсаар бөгөөд тэр талд бороо шаагих, цахилгаан гялсхийх, тэнгэр дуугарахаас өөр юу ч үгүй мэт.

	Маргааш өглөө нь тосгоны хүүхдүүд хашаанаас цааш гүйлдэж яваад буцаж ирэхдээ өчигдрийн гуйлгачин, дүрүүлсэн бололтой модны ёроолд хэвтэж байна. Дэргэд нь нэг кинжал хутга байна гэж тосгоноор нэг шуугиулав.

	Нэгэн өвгөн казак, үнэн худлыг үзэхээр очиход нь тийм биш байлаа. Өвгөн амьд байв. Тэгэхэд нь өвгөн казак очиж түүнийг босгох гээд чадсангүй. Түүний хэлийг огтолсон байсан бөгөөд нулимстай нүдээр нэг юм асуух шиг болоод, олон хүний дунд руу юм бэдрэн харах боловч юу ч олсонгүй, ямар ч хариу сонссонгүй.

	Өвгөн тэр орой үхэхэд тоорой модны ёроолд байсан газарт нь булж орхижээ. Нэгд харь нутгийн хүн, хоёрт хулгайч, гуравт нүглээ наманчлалгүй үхсэн гээд үүнийг үхээрийн газар оршуулах хэрэггүй гэжээ. Түүний дэргэд их шавар дотроос кинжал хутга, алчуур хоёр олджээ.

	Хоёр, гурав хоногийн дараа Ленькаг олжээ.

	Тосгоноос холгүй тал дахь нэг жалганд олон хэрээ эргэлдэж байхад нь хүмүүс тэнд очиж үзвэл, борооны дараа тогтсон хонхрын ёроолд нялцгай шавар дотор түрүүлгээ харж хэвтсэн хүүхдийг олжээ. Тэндхийн хүмүүс анхандаа, түүнийг бага хүүхэд гэж үхээрийн газар оршуулах гэсэн боловч, сүүлд нь бодож, өвөг аавтай нь зэрэгцүүлэн тоорой модны дэргэд тавиад бяцхан шороо овоолж, том чулуун загалмай тавьжээ.

	 

	(Орос хэлнээс С. Бадраа монголчлов)

	
ЕМЕЛЬЯН ПИЛЯЙ

	— Давсны газар очихоос өөр аргагүй боллоо. Давсны ажил ч муу ёрын ажил, гэсэн ч хийх хэрэгтэй боллоо. Тэгэхгүй бол нэг мэдэхэд жил ч хүрэхгүй өлсөж үхнэ шүү гэж, миний нөхөр Емельян Пиляй үглэж, тамхины нь сав өчигдөр л хов хоосон байсан шигээ бас л хоосон болохыг мэдэвч халаас савнаас түүнийг арав дахь удаагаа гаргаад, сүүрс алдан, нулимж орхиод, гэдрэг харан хэвтэж, аагим халуунаар амьсгалж байгаа цэлмэг тэнгэрийг ширтэн дэмий исгэрнэ.

	Бид ажил эрж яваад, анх гарсан Одесс хотоос гурван мод газар байгаа элсэн хошуун дээр түүний хамт өлбөрөн хэвтэцгээж байв. Емельян, толгойгоо тал руу, хөлөө тэнгис рүү харуулж тэрийн хэвтэхэд нь долгио зөөлөн шуугьж эрэг өөд авиран түүний нүцгэн, бохир хөлийг нь угаана.

	Емельян наранд гялбаж, заримдаа муур шиг эвхэрч, заримдаа тэнгис рүү доош гулгаж байхад нь, долгио бараг мөрийг нь хүртэл түрэн ирнэ. Емельян ингэж байх дуртай байжээ.

	Би хөлөг онгоц зогсдог газрын зүг харвал, пад хар бөөн утаан дотроос хөлөг онгоцны шураг мод гозойлдон тэндээс бархгийн төмөр гинжний бүдэг дуу, уурын машины исгэрээ шуугиа сонсогдоно. Ажил олох гэсэн найдлага мартагдаж байсан бодлыг маань дахин санагдуулах зүйлийг би ч огт олж харсангүй. Тэгээд би босож Емельянд:

	— За тэр давсны чинь газар очъё гэлээ. Емельян намайг харалгүй, 

	— Яв л даа!.. Харин чи хийж чадах уу? гэж асуух төлөвтэй хэллээ.

	— Очиж л байж болно доо. 

	Бидний нэг нь ч хөдлөөгүй байтал:

	— Тэгээд явъя гэж үү? гэж Емельян давтан хэлнэ.

	— Тийм ээ, явъя!

	— Хүүе! Явна гэсэн чинь юу гэсэн үг вэ дээ! Энэ муу ёрын Одесс хотыг чөтгөр залгиасай!

	— Хэвээрээ үлдэх нь ээ. Бас усан боомтын хот гэнэ шүү! Газар цөмөрч унаасай!

	— За яршиг бос, явъя, хараагаад тус алга.

	— Хаашаа явах гэж? Давс авдаг газар луу юу? Явъя л даа. Харин бид тэнд очлоо ч гэсэн юу ч бүтэхгүй шүү гэж мэдэж байна уу, дүү минь?

	— Тийшээ явъя гэж чи хэлсэн шүү дээ.

	— Тийм ээ, би хэлсэн. Би нэгэнт хэлсэн тул хэлсэн үгэндээ эзэн болно. Харин юм бүтэхгүй гэдэг бас л үнэн шүү.

	— Яагаад тэр вэ? 

	— Яагаад гэнэ ээ? Тэнд ноён Емельян, Максим нар аа, та нар өршөөл хайрлаж, ясаа хугалж, бидний мөнгө санг ав гэж хэлнэ байх аа гэж чи бодож байна уу? Тэгдэггүй юм аа! Одоо бол чи бид хоёр өөрсдийнхөө зовлогодоо бүрэн эзэн байх явдалд чинь хамаг хэрэг оршиж байна... гэнэ.

	— За яах вэ, явъя!

	— Байзнаарай! Бид, тэр давс авдаг газрын даамал ноёнд очиж, мэхийн ёсолж: өршөөлт ноён эрхэм тоноочин, цус шимэн сорогч танд бид арьсаа хуулуулах гэж ирлээ. Хоногт 60 зоосны хөлсөөр биднийг шулахад танд таатай бус уу! гэж хэлэх ёстой. Тэгэхээр л болно доо... 

	— За за, чи бос л доо, явъя.

	Орой болохоос өмнө загасчны завод дээр ирж, тороо татахад нь тусалбал оройн хоолноос өгч ч магадгүй.

	— Оройн хоол гэнэ ээ? Энэ ч нээрэн тэгнэ шүү. Загасчид сайн улс, тэд хоол өгнө байх аа. За явъя л даа, яах вэ. Гэсэн ч бид хоёр энэ долоо хоног азгүй яваа учраас чи бид хоёрт тус болохгүй дээ, дүү минь, тийм шүү дээ гэнэ.

	Емельян шал нойтон босож, гурилын хоёр шуудайгаар өөрөө нөхөөс тавьсан өмдөө татаж, халаас савдаа гараа хийж дотор нь юм эрснээ хоосон гараа гаргаж, нүдэндээ ойртуулан хошигнон харна.

	— Зүгээр! Дөрөв хоног эрлээ, хэрэг бүгд зүгээр! Дүү минь гэлээ.

	Бид хааяа бие биеэ гэтэн харж эрэг дээгүүр явахад дун хорхойн ясаар дүүрсэн бөгөөд яралзагч зөөлөн долгионд алгадуулан аяархан шүржигнэн дуу гаргаж байгаа зөөлөн элсэнд хөл шигдэнэ.

	Заримдаа долгионоор хаягдсан нялцгай медуз, жараахай, янзын хачин хэлбэртэй нойтон, харлачихсан модны хэлтэрхий хэвтэх үзэгдэнэ. Тэнгисийн зүгээс ариун сайхан салхи үлээж, биднийг сэрүүцүүлэн элсэн тоосны жижиг хуй дэгдээсээр тал руу нисэн одно.

	Емельян ямагт хөгжилтэй байдаг атал энэ удаа нэлээд уйтгартай явааг би мэдээд түүний сэтгэлийг сэргээх гэж,

	— За, Емельян, сонин юм яриач гэхэд, 

	— Чамд сонин зүйл ярьж өгөх юм сан, дүү минь, гэтэл гэдэс хоосон болохоор дуугардаг хоолой нь суларчхаад байна. Ер нь хүнд хамгийн чухал нь гэдэс цатгалан байх хэрэгтэй юм шүү дээ, ямар нэг муухай хүн олох гэвэл олж болно. Тэгэхдээ гэдэсгүй хоосон цоор шиг юм олохгүй юм. Ер нь гэдэс цатгалан бол санаа сэтгэл тэнүүн, хүний элдэв үйл ажил бол ганцхан гэдэс цатгалан байхаас л болно шүү гээд дуугүй болов.

	— Ай дүү минь, энэ тэнгис надад нэг мянган рубль шидчихдэг болоосой. Тэгвэл одоохон нэг архины мухлаг гаргаж, чамайг худалдагч болгоод би өөрөө лангууны дор ороо засаж, торхыг шууд хоолойтой залгаж хэвтэх билээ. Тэгээд тэр хөгжил баясгалангийн булгаас уумаар санагдах төдий л, “Хүүе, Максим! Крантыг нь нээгээрэй” гэхэд л шууд ам руу гул гул гул гээд л Емельян залги залги гэнэ шүү дээ! Яасан сайхан бол, ад чөтгөр намайг багалзуурдаг гэмгүй, харин харь газрын энэ баян хүн, барлаг зарц байвал

	— Хүүе чи, тонуурч арьсыг чинь өвчинө дөө!.. Юмаа урвуулаарай “Емельян Павлыч! Нэг аяга архи зээлээр өгөөч” гэж сөгдөх болно доо. Тэгэхээр нь үү?.. Зээл гэнэ ээ?! Зээл өгөхгүй! «Емельян Павлыч, нигүүлсэн хайрла» гэхэд тэрэг авчир, тэгвэл зуун грамм өгч болно. Ха-ха-ха. Би тэр бүдүүн гэдэст чөтгөрийг нэвт хатгах юм сан!

	— Чи чинь яасан хатуу ширүүн хүн бэ? Харав уу, тэнд нэг ядуу хүн өлсөж байна шүү.

	— Яаж гэнэ ээ? Өлсөж байна гэнэ ээ? Аа, би өлсөөгүй байгаа юм уу? Би төрсөн цагаас хойш өлсөж л явна, дүү минь, гэтэл энэ чинь хуульд бичигдээгүй биз дээ, тийм, тэр хүн яагаад өлсөж байна? гэвэл эхлээд өөрсдийн нь хоолойд юм ороогүй, дараа нь тарианы талбайд ургац гараагүйгээс болжээ. Өөр бусад хаадын үед яагаад ургац гараагүй биш юм бэ? гэвэл тэнд хүмүүсийн толгой бол зүгээр л шилэн хүзүүгээ маажиж байхын тул байгаа биш, тэнд чинь бол дүү минь, өнөөдөр бороо хэрэггүй гэвэл түүнийг маргааш болтол хойшлуулж болох, хэрэв нар хэтэрхий шараад байвал түүнийг ч хажуу тийш нь зайлуулж болно гэж боддог. Гэтэл бидэнд хэрэглэх ямар арга байна даа? гэвэл дүү минь ямар ч арга алга. Тийм биз дээ! За энэ ч яах вэ, тоглож л байна. Харин мянган рубль олох юм сан гэдэг ч, нээрээ шүү... 

	Емельян дуугүй болж, өнөөх л заншлаараа халаас савдаа гараа хийж, тамхины саваа гаргаад бүр урвуулан харж хортойгоор нулимж, тэнгист хаяв.

	Долгио энэ бохир уутыг хөвүүлж эргээс хөндийрүүлэн цааш аваачсан боловч тэр бэлгийг хараад дургүйцсэн юм шиг дахин эрэг дээр гаргаж хаялаа.

	— Авахгүй юү? Авах болно доо! гээд Емельян нойтон савыг шүүрэн авч дотор нь чулуу хийгээд даллаж даллаж тэнгис рүү бүр цаана хаяхад нь би инээв.

	— Чи юунд нь шүдээ ярзайлгаад байгаа юм бэ? Хүмүүс бас л ном авч яваад уншиж байна. Тэгсэн ч хүнийг мэдэж чадахгүй байна шүү дээ. Дөрвөн нүдтэй боохолдой! гэлээ.

	Емельян, намайг дөрвөн нүдтэй боохолдой гэж нэрлэдэг тул энэ нь намайг хэлж байгаа бөгөөд тэр, орчин тойронд байгаа зүйлийг үзэн ядаж, маш их уурлахдаа миний нүдний шилийг ингэж хараахыг зүрхэлдэг учир тэр надад их уурсжээ гэж би бодлоо. Ер нь өөрийн эрхгүй юм шиг миний чимэглэл түүний харахад нь намайг их овор, холбогдолтой болгосон бөгөөд Румыны нэг галт онгоцонд бид хоёр хамт нүүрс ачиж байхад ч анх танилцсан өдрөөс эхлэн намайг их л хүндэтгэн “Та” гэж дууддаг байсан юм. Тэгэхэд тэр нооронхой хувцастай, маажуулсан юм шиг шарх сорвитой, мам шиг тас хар юм байсан билээ.

	Би, түүнийг бага зэрэг тайтгаруулах гэж буруугаа хүлээгээд, түүний санадгаар үүл, нарыг захирах нь домог үлгэрт хамаатай гэж батлахыг оролдон гадаадын орнуудын хаадын тухай ярьж эхлэв. Емельян хааяа:

	— Үгүй ер!.. Юутай сонин юм!.. Тэгээд!.. Тийм, тийм... гэж хааяа хэлж байсан боловч гадаад орнуудын хаад ба амьдралын явдлын тухай ердийнхөө байдгаас түүнд төдий сонин биш бололтой, Емельян алсыг ширтэн, миний ярьсан зүйлийг бараг сонсохгүй явна.

	Емельян, гараа шийдвэргүй зангаж, намайг өдөөж хэлсэн нь:

	— Энэ ч тийм ээ. Харин хэрэв мөнгөтэй нэг хүн, бүр их мөнгөтэй хүн шүү дээ, одоо бид хоёртой дайралдвал өөртөө ямар нэг нандин чанар олж авахын тул чи түүнийг яах бол доо, дэлсчих байлгүй дээ гэж миний нүдний шилний доод буланг аяархан харж хэлэхэд нь:

	— Хаанаас даа, бусдын амиар өөрийн жаргалыг олж авах эрх хэнд ч байхгүй шүү дээ гэж би хариуллаа. 

	— Үгүй ер, номд л тэгж байдаг байх, гэсэн ч энэ бол гагцхүү нинжийн сэтгэлээс юм. Харин үнэндээ гэвэл ноёд өөрөө ч гэсэн энэ үгийг чинь анх бодоход толгойд нь хойргохон орсон биз. Аятайхан байдал тохиолдвол хар амиа хайрлаад ямар нэг хүнийг багалзуурдчихна шүү дээ. Эрх гэнэ ээ! Тэр эрх гэдэг чинь тийм л байна шүү дээ!

	Емельяны бишрэм сүртэй шөрмөслөг нударгыг харахад миний хамар сартайж, хүн бүр янз бүрийн авьяас чадалтай байдаг, энэ эрхээ ямагт баримтална. Энэ чинь бас л эрх шүү дээ!..

	Емельян гандсан урт хөмсгөө зангидан буулгахад нь нүд нь харагдахгүй болно.

	Емельян ууртай байвал түүний өөдөөс зөрөөд ямар ч ашиггүй гэдгийг би мэдэх тул дуугүй болно.

	Хөлд нь торсон зомголыг авч тэнгис рүү шидээд сүүрс алдаж:

	— Тамхи татах юм сан... гэлээ.

	Баруун тийш тал руу харвал хоёр хоньчин газар хэвтэж биднийг харж байлаа. Емельян:

	— Пан ноёны албат нар, сайн уу? Та нарт тамхи байна уу? гэхэд нэг нь өвсний иш зажилж байснаа нулимж, нөгөө тийшээ эргэж залхуурсан байдалтай:

	— Хүүе Михаил аа, тамхи гуйж байна гэлээ.

	Михаил нь, бид хоёртой ярих гэж тэнгэрээс зөвшөөрөл авах гэсэн шиг огторгуй өөд ширтэн хараад, эргэж биднийг харж;

	— Сайн уу? Та нар хаа хүрэх нь вэ?

	— Очаков тийш, давсны газар хүрнэ.

	— Өө тийм үү! гэлээ.

	Бид дув дуугүй тэдний дэргэд газарт суув.

	— Аль Никит аа! Уутаа хумхиарай. Алагтуу шувуу цуглах гээд байна гэхэд нь, Никита нь сахлаа хөдөлгөн зальтайгаар мишээж, хүнснийхээ уутыг хураав. Емельян шүдээ хавирав.

	— Танд тамхи хэрэгтэй юү?

	— Хэдийнээс хойш тамхи татсангүй гэж би хэллээ.

	— Тэгээд? Татах л үгүй юү гэхэд нь Емельян нүдээ цагаанаар эргэлдүүлэн.

	— Чөтгөрийг чамайг! Цөг! Ац, өгөх гэж байна уу чи, эсхүл зүрхлэхгүй байна даа! Зулбадас чамайг! Чи нүнжгээ бараад, талаар тэнүүчилж явна уу? Толгой руу чинь дэлсвэл, чи муу ган гэж дуугарахгүй болно доо! гэж хашхирав.

	Хоёр хоньчны бие нь дагжин чичирч ухасхийж босоод урт модоо барьцгааж бие биедээ наалдаж зогсов.

	Чөтгөрийн муусайн амьтад зодолдох нь байна шүү гэж би яг бодлоо. Емельян, түүний зангидсан нударга, цог шиг гялалзаж байгаа зэрлэг нүдийг нь харж бас л зодолдохоос буцахгүй байдалтай байлаа. Би энэ хэрүүлд оролцохыг үл хүсэн тэднийг эвлэрүүлэхийг оролдож:

	— Больцгоо, нөхөд өө! Миний нөхөр уурласан нь гайгүй шүү дээ! Та ч гэсэн тийм хайран биш бол тамхинаасаа өгчих л дөө. Тэгвэл бид ч мөртөө явъя гэсэнд, Михаил нь Никитийгээ, Никита нь Михаилыгаа харснаа хоёулаа инээж:

	— Та нар шууд ингэж хэлэх хэрэгтэй байсан даа гээд, Михаил, халаас савдаа гараа шургуулж, том хавтагатай тамхиа гаргаад, надад өгч:

	— Май, тамхиа ав! гэлээ.

	Никита, хавтгаа уудалж, нэг том талх гаргаад гахайн хэт давсалсан гадрын өөхний хамт надад өгөхөд нь би авлаа. Михаил нь инээж надад тамхи хийж өгөхөд, Никита нь “баяртай!” гээд явахад би баярлалаа гэв.

	Емельян муухай царайлж, газарт суугаад нэлээд чанга:

	— Гахай чөтгөр чамайг! гэлээ.

	Тэд биднийг байн байн эргэн харсаар эвгүй эвгүй чанга чанга алхалж тал руу хол явлаа. Бид газар суугаад, тэднийг төдий л их анхаарахгүй, амттай бор талх, гахайн гадар идэж гарлаа. Емельян чанга чанга тамшааж, нусаа татан, миний харцнаас далдирч байлаа.

	Үдэш болж, алсад тэнгисийн дээгүүр харанхуй болоод цэнхэр манан жижигхэн долгионыг бүрхэж, тэнгис дээгүүр нүүж байв. Тэнгисийн тэртээ захад алтан шар хүрээтэй хөхөмдөг шар үүлнүүд хөөрч, үдшийн бүрий улам балар хар болсоор тал дээгүүр бүрхэнэ.

	Тэнгэрийн энэтээ хаяанд шингэж байгаа нарны час улаан цацраг цацарч, газар ув улайран харагдах бөгөөд тэнгэр их л сайхан, таатай байлаа. Долгио эрэг цохилж, тэнгисийн зарим хэсэг улаавтар, зарим хэсэг нь хар хөх харагдах нь хачин, үзэмжтэй сүрлэг ажээ.

	— За тамхиа татъя даа! Тэднийг чөтгөр аваг! гээд Емельян тэр хоньчдын тухай бодлоо орхиж, санаа амарсан шиг сүүрс алдаж: — За, явах уу? Эсхүл эндээ унтах уу? гэлээ.

	Би цаашаа явамгүй залхуу хүрч:

	— Эндээ унтъя гэлээ.

	— Унтвал унтъя, яах вэ гээд Емельян өөдөө харж хэвтэв.

	Емельян тамхиа татаж шүлсээ хаялж байхад би орчин тойрныг ажиглан харж, үдшийн хачин сайхан байдлыг бишрэн ажиглаж байлаа.

	Долгио эргийг залхуурам цохилох чимээ талд хүртэл сонсогдоно.

	— Мөнгөтэйхөн хүний тархи руу тоншчих ч аятайхан байх аа, ялангуяа чадамгайхан хийвэл гэж Емельян гэнэт санамсаргүй хэллээ.

	— Бас л чалчих нь гэж намайг хэлэхэд;

	— Чалчих гэнэ ээ?! Чалчих гэсэн чинь юу гэсэн үг вэ! Энэ хэрэг бүтнэ дээ. Миний хэлснийг чи итгэ. Би одоо 47 хүрлээ. Гэтэл би хорин жил энэ зүйлд тархиа зовоож байна. Би ямаршуу амьдарч байна даа? Нохой шиг л байна шүү. Орох гэр ч үгүй, оочих унд ч үгүй, нохойноос дор байна шүү. Би хүн юм гэж үү? Дүү минь, хүн биш, өт хорхой, адгуусан амьтнаас дор болоод байна шүү дээ. Намайг хэн мэдэх вэ? Хэн ч мэдэхгүй, гэтэл хүн ер нь сайн сайхан амьдарч болно гэж би мэднэ. Би яагаад тийм муу байх ёстой юм бэ? Ай, чөтгөр аваг, чамайг! гэж, над руу гэнэт харангуут, 

	— Түүнийг нэг удаа би золтой хийх дөхсөн юм. Яльгүй юм саад болсон юм шүү. Би, муу ёрын тэнэг амьтан байжээ. Өрөвдсөн юм даа, юу болсныг чи сонсох дуртай байна уу? гэхэд нь би, дуртай байгаагаа шамдан хэлэхэд, Емельян тамхиа татаж ярьсан нь:

	“Энэ явдал бол 8 жилийн өмнө Полтав хотонд болсон юм, дүү минь. Тэгэхэд би модны наймаа хийдэг нэг айлд худалдагч нь байлаа. Жил хэртэй зүгээр аятай л байлаа. Тэгснээ гэнэт ууж эхлээд, нэг мэдсэн чинь тэр газрын 60 рублиэр уучихлаа.

	Эл хэргийн учир намайг 3 сар хорих гэх зэргээр шийтгэж хоригдлуудын дотор чихэж орхилоо. Би ялын хугацаагаа дуусаад тэндээс гарсан боловч, одоо хаачих вэ? Хотод хүн бүхэн мэднэ. Өөр хаана ч очих, юу ч хийх аргагүй болоод нэгэн таньдаг бүдүүлэгдүү хүн дээр очлоо. Тэр жижигхэн хүн нэг архины мухлагтай бөгөөд янз бүрийн этгээд ба тэдний хийсэн хэргийг нь далдлан, хулгайн уутач болдог байсан юм. Тэр хүн биеэр бага, сайхан зантай, гайхалтай зүйлд их үнэнч, их ухаантай хүн байж билээ. Бас өдий төдий их номтой, түүнийгээ маш их уншдаг, тэгээд амьдралын тухай их юм мэддэг хүн билээ. Тэгээд би тэднийд очиж, за Павел Петров, намайг тэнхрүүлж үз дээ гэсэн юм. Тэгэхэд, за яах вэ, болно доо. Адил байдалтай байх үед хүн хүндээ туслах ёстой юм. Чи яах вэ манайд бай, уу, ид, юм ажигла гэсэн юм. Тэр Павел Петров гэдэг чинь, дүү минь, их ухаантай толгой шүү! Би түүнийг их хүндэтгэдэг байсан. Тэр ч надад бас хайртай байсан юм. Өдөр нь лангуугаа налж суугаад л дандаа францын дээрэмчдийн тухай ном уншдаг сан. Түүнд дандаа дээрэмчдийн тухай ном байсан юм. Түүнийг сонсож чагнаж байхад... гайхалтай залуус ч байж, гайхалтай ч хэрэг хийж байсан атал, золгүй явдлаар гарцаагүй төгсдөг байжээ. Тийм толгой, гар байж дээ! Харин тэгсэн мөртөө номын төгсгөлд шүүхэд гэнэт шилжсэн байдаг юм. Ер нь дандаа баларч байжээ.

	Би тэр Павел Петровынд сар илүү байж, түүний ном унших, янз бүрийн сонин зүйл ярихыг чагнаж байлаа.

	Тэд харанхуй бүдүүлэг хүмүүс байтлаа гэрэлтэй эдлэл: цаг, бугуйвч мэтийн гоёл хэрэглэн явахыг би үзэж, тэдний хийдэг ажилд сохор зоосны ч тустай зүйл алга гэж харагдсан. Павел Петров хулгай хийлгээд, түүний төлөөсөнд тал хувийг нь өгдөг байсан, тэгэхдээ их шударга төлнө дөө. Тэгээд л за, одоо аваад ирээрэй гээд л найр хийж гоёж, гооглосоор байтал юу ч үлдэхгүй дээ.

	Ээ дээ бузар ажил шүү, дүү минь, нэг нь шүүхэд очиж л байхад нөгөө нь тэгж л байдаг... 

	“Ямар тийм чухал шалтгаанаас хийдэг юм? Эвдэн хулгайлсан гэж хардсанаар, бас зуун рубль хулгайлсан гэнэ. Зуун рубль шүү! Хүний амь 100 рубль гэж үү? Мунхаг амьтад шүү! Тэгээд би Павел Петровд ингэж хэлсэн:

	— Павел Петров оо, энэ бүхэн тэнэг хэрэг, зүгээр суулгахгүй юм байна гэхэд, хээ чамд юу гэж хэлэх вэ? Нэг талаар тахиа, тариа тоншиж байгаа боловч нөгөө талаар үнэндээ, тийм юм хийж байгааг хүн бүхэн хүндэтгэхүй шүү дээ. Үүнд хамаг учир нь байгаа юм. Өөрийгөө үнэтэй гэж ойлгодог хүн, хорин мөнгөний үнэтэй зүйлд гараа бузарлах уу даа? Яасан ч тэгэхгүй! Одоо бол би, Европын боловсрол хүртсэн ухаантай хүн би ч гэсэн өөрийгөө зуун рублиэр өгөх үү? гэлээ. Тэгээд өөрийгөө ойлгодог хүн чухам яаж байвал зохихыг олон жишээ дурдаж надад ярьж гарлаа. Энэ тухай бид удаан ч ярилцлаа. Тэгээд би түүнд ингэж хэлсэн юм: Надад азаа туршиж үзэх сэн гэдэг санаа хэдийн төрсөн юм. Та, амьдралд туршлагатай хүн тул яавал зохихыг надад зөвлөгөө өгч туслахгүй юу гэхэд, за, энэ ч болно! Харин, хүний тусламжгүйгээр өөрийнхөө санаснаар биеэ дааж ямар нэг юм хийж чадахгүй гэж үү? Жишээ нь, Обаимов, модны зах зээл дээрээс гав ганцаараа Ворсклыг дайрч хар хурдаараа буцдаг шүү дээ. Тэр дандаа мөнгөтэй явдгийг чи мэднэ. Тэр модны зах зээл дээр худалдагчаасаа орлогоо авдаг. Долоо хоногийн орлого! Тэд өдөрт 300 илүү рублийн худалдаа хийдэг юм. Чи үүнийг юу гэж бодож байна? гэлээ. Би ингэж бодлоо. Обаимов гэдэг чинь өнөөх миний худалдагч нь байсан хүн болохоор намайг чадсаны хариу өшөө авах, бас амттайхан зууш ч хүртэж болох биш үү! Ийм хоёр зүйлийн сайн талтай байлаа. Энэ ч бодож боловсруулах хэрэгтэй юм гэхэд Павел Петров, «тэгэлгүй горьгүй гэсэн юм» гээд, Емельян дуугүй болж цаасанд тамхиа аяархан ороож байв. Нар бараг шингэж гүйцээд гагцхүү жижигхэн ягаан зурвас нь секунд тутам улам бүр цайрч, бөөн үүлний захыг дөнгөж эмжиж харагдах нь харанхуй болж байгаа огторгуйд хөдөлгөөнгүй царцсан нэгэн туйлдсан зүйл шиг ажээ.

	Талд анир чимээгүй, гунигтай, тэнгисийн зүгээс тасралтгүй жирэлзэгч аятай долгионы эелдэг цалгиа олон аят дуугаараа энэ гунигт чимээ аниргүй байдлыг улмаар дарж байв. Өмнө зүгийн хилэн хар огторгуйг чимэглэхээр дөнгөж өчигдөр хийсэн юм шиг цэвэрхэн шинэ однууд тэнгисийн дээгүүр удаа дараалан тодрон түгж байв.

	“За хө, дүү минь тэгээд би, энэ хэргийг хийх гэж санаад тэр шөнө, долоон жин хэртэй төмөр гадас барьж, Ворсклын ойролцоо нэгэн бутны ёроолд хэвтлээ. Энэ бол 10 дугаар сарын хуучид байсан шиг санагдах юм. Тэр шөнө, хүний дотор шиг хав харанхуй, ёстой тохиромжтой шөнө байсан тул зохистой байр эрэх ч хэрэггүй байв. Тэнд байсан гүүрний шувтрах үзүүрийн нь банзыг авсан байсан тул хүн алхаж гарах байлаа. Би хүлээгээд л хэвтэж байсан бөгөөд би тэгэхэд 10 худалдаачныг ч нухчихаар уур хилэнтэй байсан юм. Би түүнийг хийхэд нэг л амархан юм шиг санагдаж, ер нэг л цохивол боллоо гэж бодож байв!.. 

	За тэгээд л ер нь бэв бэлхэн болоод хэвтэж байхад нэг л писхийхэд л мөнгө минийх болох байсан юм даа. Тийм шүү!

	Гэтэл юм хүний дураар болдог гэж чи бодож байна уу? Тэгнэ байх аа!

	Маргааш чи, юу хийх вэ? Хэл л дээ. Чи маргааш баруун тийшээ явах уу? Зүүн тийш явах уу? Яагаад ч хэлж чадахгүй шүү, тийм шүү. Тэгээд би өнөөхийгөө бодоод л хэвтэж байтал тэр тийм биш боллоо. Огт санаандгүй хэрэг болсон шүү!

	Харвал, хотоос нэг хүн ирж явах нь гартаа бороохой барьж, согтуу хүн шиг гуйвж явна. Бас амандаа эвгүй үглэж, гиншин уйлах ч шиг... Ойртон ирснийг харвал нэг авгай байлаа. Пөөх, муу ёрын амьтан чамайг! За ирэг гэмгүй, хүзүүг нь саваадчихъя даа гэж бодож байв. Тэгтэл тэр хүүхэн шууд гүүрийг чиглэн, “Хонгор минь яалаа гэж?!” гэж гэнэт хашхирав. Тэгж орилоход нь миний бие арзасхийж яасан хачин амьтан бэ? гэж би бодож байв. Тэр яг намайг чиглэн ирэхэд би газарт улам наалдан хэвтэж өнөөх уур хүрч байсан маань ч яасан юм бүү мэд, бие арзасхийж суутал юү, юугүй гүүр өөд авирч гарч ирлээ. Тэгснээ “Яалаа гэж?!” “Яалаа гэж?!” гэж дахин хашхираад, үгүй бүр, бараг миний яг дэргэд зогслоо. Тэгээд өнөөх чинь бөөлжиж гарсан чинь ямар байсныг чамд хэлж чадахгүй байна. Түүнийг сонсоод зүрх урагдах шиг болж байлаа. Тэгсэн ч амьсгал даран хэвтэж байхад өнөөх чинь бөөлжсөөр байхад нь өрөвдөж эхэллээ би, зугтааж явчих ч юм уу гэж бодлоо. Харин тэгтэл үүлний цаанаас сар гарч орчин тойрныг айх мэт хурц тод гэрэлтүүллээ. Би тохой дээрээ тулж өндийж харвал, миний бодсон төлөвлөгөөг чөтгөр хийсгэн аваачиж, тэр ч бүр бүтэхгүй тийшээ хандлаа. Харвал, залуухан охин, бүр хүүхэд шиг, тэгээд цав цагаахан царайтай, чамархай дээрээ хөөрхөн бужгар, том сайхан нүдээрээ ингэж харж байхыг нь хараад зүрх рүү юм хатгах шиг боллоо... Харин тэгтэл мөр нь чичирч, нүднээс нь том том нулимс асгарч байлаа.

	“Түүнийг их өрөвдлөө дүү минь. Тэгээд би зориуд хэ хэ гэж ханиасанд “Энэ хэн бэ? Хэн энд байна?” гэж хашхирах нь айсан бололтой. Тэгэхэд нь би босож “би байна аа” гэв. “Та хэн бэ?” гэхэд нь нүд нь ямаршуу болсон гэж бодож байна. Шалз чанасан хуйх бөнжгөнөж байгаа шиг болсон шүү” гээд инээв.

	“Би хэн бэ?” гэж үү? Юуны өмнө та надаас битгий ай, эрхэм авгай минь би, танд муу юм хийхгүй шүү. Би хөл нүцгэнүүдийн нэг нь шүү гээд би худалдаачныг алах гэж энд хэвтэж байснаа түүнд юу гэж хэлэх вэ дээ би, гайхал минь, худал хэлсэн юм. Харин тэгсэн чинь тэр хүүхэн;

	“Хэн ч байсан надад ялгаагүй, би усанд орж үхэх гэж энд ирсэн юм” гэхэд нь миний хамаг бие үнэхээр сүрхий арзасхийх шиг болоод, дүү минь, аа одоо яадаг билээ! гэж бодлоо” гээд Емельян гараараа сүрхий зангаж намайг харж их сэтгэл ханамжтай мишээж;

	“Тэгээд л дүү минь, би ярьж гарлаа. Юу гэж ярьснаа мэдэхгүй юм. Гэсэн ч өөрөө өөрөөсөө дуулахад тэр хүүхний залуухан хөөрхнийг юу юунаас илүү их ярьсан шиг байдаг юм. Тэр хүүхэн үнэндээ хөөрхөн ч гэж яриагүй, өөрөөр хэлбэл бүр гоц хөөрхөн юм шүү! Хэ дүү минь, тэгээд би, бүр Лиза гэж нэрлэчхээд л ингэж хэлсэн:

	“Юу болохыг хэн түүнийг мэдэх вэ? Юу? Зүрхнээс ярьж байлаа. Тийм шүү! Нөгөө хүүхэн намайг их сүрхий ширтэн харж байснаа гэнэт инээмсэглэлээ!” гээд Емельян зангидсан нударгаа хий чичрүүлэн, хоолой нь зангирч нүдэнд нь нулимс гүйлгэнэж тал дүүрэн ориллоо.

	“Инээхтэй нь зэрэг би сэтгэл уярч түүний өмнө өвдөг дээрээ сөхрөөд эрхэм авгай, эрхэм авгай гээд л байхад, тэр хоёр гараараа миний толгойг барьж яг нүүр лүү минь харж зураг дээр байдаг шиг инээмсэглэн ямар нэг юм хэлэх гэж байгаа бололтой уруулаа өмөлзүүлж сая арай гэж хэлсэн нь: 

	“Миний хонгор та, бас л над шиг зол жаргалгүй хүн юм аа даа! Тийм үү? Миний сайн нөхөр хэл л дээ!” гэлээ. Тэгээд юу болсон гэж бодож байна дүү минь, тэгээд ч зогссонгүй миний духан дээр үнсээд авсан шүү. За яаж вэ дээ? чи мэдэж байна уу? Тэнгэр өршөө! Ээ хонгор минь!.. гэж би дөчин долоон жил амьд явахдаа үүн шиг сайхан юм огт үзээгүй юм шүү! Ээ тийм ээ! Би юунд ч явлаа даа? Амьдрал гэж хачин шүү!..” гэж толгойгоо гараар тулж дув дуугүй боллоо. Энэ хачин ярианд автагдсан би, тэнгис рүү харвал тэгшхэн, гүн бөгөөд бөх нойрт дарагдсан ямар нэг хүний том хэнхдэг шиг ажээ. 

	“Тэгээд дараа нь тэр хүүхэн босож, “Намайг гэрт минь хүргэж аль даа” гэсэнд би цуг явлаа. Тэгж явахад хөл хөнгөрөөд тэр хүүхэн юу юу болсноо надад цөмийг нь ярилаа. Чи мэдэж байна уу? Тэр чинь хүний ганц охин бөгөөд эх эцэг нь худалдаачин байжээ. Тийм учраас эрх танхил, тэгтэл нэг оюутан ирж түүнд ном заах болоод сүүлдээ бие биедээ дурлажээ. Удалгүй нөгөө оюутан нь явахад нь эрдэм номоо төгсөөд хуримаа хийхээр ирэхийг нь хүлээж суух гэж тэр хоёр хоорондоо хэлэлцсэн байжээ. Гэтэл тэр хархүү ирсэнгүй, харин нэг захидал явуулахдаа чи миний хань биш шүү гэсэнд нь хүүхэн их л гомджээ. Тэр хүүхэн тийм л байсан юм даа... Тэгээд тэр ингэж ярьж, бид ингэсээр яваад түүний суудаг байшингийн дэргэд хүрч ирлээ. “За хонгор минь баяртай! Би, маргааш эндээс явна. Танд мөнгө хэрэгтэй юү? Ичиж зовох юмгүй хэлээрэй” гэж хэлэхэд нь би, “Зүгээр зүгээр эрхэм авгай, танд баярлалаа, надад мөнгө хэрэггүй!” гэсэнд “Миний сайн нөхөр битгий зов, ав л даа” гээд дуугүй боллоо. Би маш уранхай хувцастай байсан боловч “хэрэггүй, эрхэм авгай” гэсэн юм. Мөнгө авахтай мантай, дүү минь! Би түүнээс хагацав. “Би чамайг хэзээ ч мартахгүй. Чи бас над шиг шоовдор хүн байна шүү дээ...” гэж тэр надад их л эелдэг хэллээ. Энэ үгийг ч би тоосонгүй гээд Емельян ярихаа больж дахин тамхи татлаа.

	“Тэгээд гэртээ ороход би үүдний дэргэдэх сандал дээр суугаад хоцроход их л уйтгартай боллоо. Шөнийн манаач ирж чи, энүүгээр юунд сэлүүцнэ. Эсхүл юм хулгай хийх нь үү? гэхэд энэ хатуу үг миний зүрхийг базах шиг боллоо. Би хамар луу нь аваад л тавьчихсан! Дуу шуу, шүгэл болоод... Цагдаагийн газар аваачна гэлээ. Яах вэ цагдаагийн газар очвол очно биз, харин бүтэн байгаа дээрээ арил, хамаагүй шүү гээд, дахин түүнийг түлхэж орхиод зугтаасан ч үгүй вандан дээрээ суулаа. Тэндээ хоноод өглөө тавихад нь Павел Петровынд ирэхэд “Хаагуур зугаацаад ирэв?” гэж асуугаад мишээж байлаа. Тэгэхэд нь би өчигдөрхөн дайсантайгаа адил түүнийг харсан боловч нэг л өөр болчихсон юм шиг байлаа. Яах вэ, юу юу болсныг би түүнд нэгд нэггүй ярьсан. Тэр нэлээд ууртай сонсож байгаад “Емельян Павлыч гуай, та тэнэг чалчаа хүн байна шүү, эндээс тонилбол танд ямар байна!” гэсэн юм. Яах вэ дээ? Түүний буруу гэж үү? Би яваад л өгсөн. Тэр хэрэг ийм л болсон юм даа, дүү минь!” гэлээ.

	Емельян гараа дэрлэж газарт тэрийж дув дуугүй хэвтэж од мичид түгсэн хар хилэн огторгуйг ширтэнэ. Орчин тойрон чив чимээгүй байв. Долгионы анир улам бүр зөөлөн аяар болж нойрмог намуухан дуу бидэнд сонсогдож байлаа. 

	1898

	 

	(Орос хэлнээс С. Бадраа монголчлов)



	
БОЛЕСЬ

	Миний танил хүн надад ярьсан нь;

	“Би Москвад оюутан байхдаа” эднүүдийн нэгтэй айл байсныг мэднэ үү? Тэр нь Тереза гэдэг польш хүүхэн байсан юм. Тэр өндөр нуруутай, тас хар царайтай, халцархай хөмсөгтэй агаад яг л сүхээр цавчуулсан юм шиг хавтгай муухай нүүртэй хүүхэн байлаа. Адгуусны нүд шиг гялгар хар нүд, бүдүүн баргил дуу, улаач хүний ааш зан, зээлийн худалдаачин авгай шиг том чийрэг бие энэ бүх овор байдлаараа намайг зэвүүцүүлдэг байлаа.

	Би, нэг байшингийн дээд давхарт суудаг байсан бөгөөд тэр хүүхний тасалгааны үүд яг манайх руу харж байдаг байлаа. Тэр эмэгтэйг гэртээ байгааг нь мэдлээ л бол, би хаалгаа огт нээдэггүй байсан. Гэвч энэ бол хааяа нэг тохиолддог байсан юм. Заримдаа би түүнтэй байшингийн шатны тэнд юм уу, хашаа дотор дайралдахад тэр хүүхэн намайг хараад хачин мишээхэд нь би ичгүүргүй зэрлэг амьтан гэж жигшдэг байсан юм. Түүнийг согтуу, нүд нь гөлөрчихсөн, сагсайж сэгсийчхээд үзэшгүй муухайгаар инээж явахыг нь би олон удаа үзсэн. Тийм байдалтай байхдаа надад:

	— Пан9 оюутан, энх мэнд болтугай! гээд тэнэг юм шиг чанга инээхэд нь би түүнийг бүр ч жигшдэг байлаа. Тэгж дайралдаж, мэндлэхээс нь зайлсхийж тэр байраас би явчих байсан боловч миний суудаг жижигхэн тасалгааны цонхоор орчин тойрны юм ив илхэн харагддаг бөгөөд тэр гудамж туйлын чимээ аниргүй байсан юм... Тэгээд би тэндээ тэсвэрлэн суудаг байлаа.

	Нэг өглөө би, яасхийвэл лекцэд очихгүй байж болох вэ? гэж бодож орон дээрээ хэвтэж байтал гэнэт хаалга нээгдэж өнөөх муухай Тереза орж ирээд үүдэнд зогсож:

	— Пан оюутан, энх мэнд болтугай! гэлээ.

	— Танд юу хэрэгтэй вэ? гээд би түүнийг харвал, царай нь урьдынхаас огт өөр өрөвдмөөр байлаа... 

	— Пан! Би танд нэг юм гуйх гэсэн юм... Та ч хийж өгөх биз! 

	Би хэвтсээр агаад дуугарсангүй харин, “Гайхал чамайг! Их ч бага ч гэсэн миний ариун байдалд халдах нь ээ! Егор, тэсвэрлэх л хэрэгтэй!” гэж би бодлоо.

	— Би нутагтаа захиа явуулах гэсэн юм сан гэж нөгөө эмэгтэй гуйнгй аяархан мятархай дуугарна.

	“Аа, харла аа, чөтгөр аваг чамайг” гэж бодоод, би босож, ширээнийхээ дэргэд суугаад, нэг цаас авч, 

	— Наашаа суугаад, хэлж өгөөрэй гэв.

	Тэр сандал дээр болгоомжтой аяархан сууж, над руу гэмэрхэн харна.

	— За хэнд бичих юм бэ?

	— Варшавын замд Свенцяны хотонд суугаа Болеслав Кашпутад... гээрэй.

	— За юу гэж бичих вэ? Хэл л дээ!

	— Миний хонгор Болесь... Хайрт минь... Миний үнэнч амраг минь... Чамайг тэнгэр эх өршөөх болтугай! Миний янаг хайрт чи, уйтгарлан байгаа хонгор Терездээ яагаад аль хэдийнээс захидал бичихгүй байна... гэлээ.

	Би золтой инээд алдчихсангүй. “Тэр уйтгарлаж байгаа хонгор” гэдэг нь насаараа яндангийн хөө арилгаад гар нүүрээ нэг ч удаа угаагаагүй юм шиг тас хар царайтай, пүү хэр нударгатай, арван хоёр ямхын төдий биетэй хүн юм шүү! Би инээдээ арай ядан барьж,

	— Тэр Болесьт гэдэг чинь хэн юм бэ? гэж асуув.

	Нэрийг нь буруу хэлсэнд тэр намайг гомдсон маягтай хараад:

	— Пан оюутан, тэр Болесь бол миний нөхөр юм гэв.

	— Нөхөр гэнэ ээ?!

	— Пан та, юунд нь гайхав. Надад юм уу, ер нь бүсгүй хүнд нөхөр байж болохгүй гэж үү?

	— Танд ер нь бүсгүй хүнд үү?! Өө хаанаас даа, байлгүй дээ... Тантай суугаад удаж байгаа юу?

	— Зургаан жил болж байна... 

	“Өө тийм байж дээ!” гэж би бодоод, бид захидлаа бичлээ. Хэрэв уг захидал бичигч хүн нь Тереза биш, өөр ямар нэг хүнээс дор хүн байсан бол би өөрөө ч тэр Болесийн оронд очмоор тийм энхрий янаг амрагийн захидал болсныг би чамд хэлье.

	— Тус хүргэсэнд чинь пан танд баярлалаа гээд Тереза бөхийн ёслоод, — Би танд тус хүргэж болно шүү. Хэлээрэй.

	— Зүгээр, их баярлалаа.

	— Пан та, өмд, цамцаа нөхүүлэхгүй биз?

	“Энэ бүдүүн амьтан намайг ер нь ичиж үхэхэд хүргэх нь ээ” гэж бодоод түүний хүргэх ач надад хэрэггүй гэж би шууд хэллээ.

	Тэр хүүхэн явлаа. Түүнээс хойш хоёр долоо хоног өнгөрч, нэг орой би цонхон дээрээ суугаад “юу хийе дээ?” гэж бодож дэмий исгэрч байв. Гадаа тэнгэр муухай тул хаашаа ч явмааргүй санагдана. Би ингэж уйтгарлаж байхдаа, өнгөрсөн явдлаа санаж байсан юм. Би бас л уйтгартай тул өөр юу ч хийхийг хүссэнгүй. Тэгтэл үүд нээгдэж, Бурхан тэнгэр минь! Нэгэн хүн орж ирлээ.

	— Пан оюутан та их ажилтай байна уу? гэхэд нь харвал Тереза байлаа.

	— Үгүй, юу гээ вэ?

	— Танаар, дахиад нэг захидал бичүүлэх гэсэн юм... 

	— Тэг л дээ бас Болесьт уу?

	— Үгүй, одоо түүнээс... 

	— Юу уу?

	— Аа харлаа, тэнэг чинь, пан танд буруу хэлчихлээ уучлаарай! Тэр чинь надад биш, миний үерхдэг хүүхэнд, өөрөөр хэлбэл үерхдэг хүн ч биш... Миний таньдаг хүнд бичүүлэх гэсэн юм. Тэр хүн өөрөө бичиг мэдэхгүй, тэгээд тэр, нэг хүүхэнтэй юм аа. Яг л над шиг Тереза гэдэг юм. Тэгэхлээр та тэр Терезад захидал бичиж өгөхгүй юү? гэлээ.

	Би түүнийг харвал, царай нь барайж, хуруу нь чичрэх бөгөөд ямар нэг юманд мунгинасан болохыг би тааварлалаа... 

	— Эрхэм авгай, танд Болесь ч гэж алга, Тереза ч гэж алга, та худал хэлж байна. Та миний дэргэд битгий маяглаад бай. Би тантай танилцахыг хүсэхгүй... Ойлгов уу? гэлээ, би. 

	Тэр хүүхэн гэнэт хачин айж сандраад дороо дэмий дэвхцэн нэг юм хэлэх гэж байгаа юм шиг уруулаа инээдэмтэй өмөлзүүлэн байвч юу ч хэлсэнгүй. Тэгээд үүнээс юу болохыг би ажиглаж, ариун үнэнч замаас намайг уруу татахыг тэр хүүхэн хүссэн байж магадгүй гэж сэжиглэсэн минь арай ч тийм биш байх нь ээ гэж би бодож байлаа. Тэр нь арай ч тийм биш шиг байлаа. Тэр эмэгтэй гэнэт, 

	— Пан оюутан! гэснээ гараа сэгсрээд үүдэн тийш шууд эргэж, гарч одлоо. Миний сэтгэл маш их үймэрч байсан бөгөөд үүдээ тас хийтэл хааж байгааг сонсоход тэр авгай уурласан бололтой. Би хэсэг зуур бодоод түүн дээр очиж нааш нь авчраад юу л хэрэгтэй гэснийг нь бичиж өгье гэж шийдлээ.

	Тэгээд тасалгаанд нь орвол тэр хүүхэн ширээн дээр тонгойж суугаад гараараа толгойгоо барьжээ.

	— Сонсож байна уу? гэлээ...

	... Би энэ явдлыг ярихдаа ямагт энэ хэсэгт түүхэндээ өөрийгөө айхавтар дэмий хачин юм болсон шиг санагддаг юм. Үнэхээр ч мунхаг хэрэг болсон юм.

	— Сонсож байна уу? гэхэд тэр суудлаасаа огло үсрэн босож, миний дэргэд ирээд нүдээ гялалзуулан, гараа мөрөн дээр минь тавиад яг л өнөөх бүдүүн дуугаараа шивгэнэх нь... 

	— Яагаа вэ? Тэгээд? Болесь ч гэж хүн байхгүй, надаас өөр Тереза ч байхгүй, та юу гэж? цаасан дээр үзгээрээ хэдэн үг тавихад танд тийм л хэцүү байж дээ. Ээ зайлуул! Тэгээд бас... ийм цагаахан! Болесь ч байхгүй, надаас өөр Тереза ч байхгүй гагцхүү би л байна! Яагаа вэ! Тэгээд? гэнэ. Энэ хачин явдалд гайхаж хоцорсон би:

	— Уучлаарай, юу гэсэн хэрэг вэ? Болесь гэж хүн байхгүй юм уу?

	— Тийм, байхгүй, юу гээ вэ?

	— Тереза гэж бас байхгүй юм уу?

	— Тереза гэж байхгүй харин би бол Тереза байна.

	Би юу ч ойлгосонгүй. Би нүдээ бүлтийлгэн түүнийг харж, бид хоёрын аль нь солиорсон юм бол доо? гэж гайхлаа. Тэгтэл нөгөө хүүхэн дахин ширээн тийш очоод, хэсэг зуур тайтгарсан байдалтай байж босож ирээд надад гомдсон маягтай ингэж хэллээ.

	— Хэрэв Болесьт захидал бичиж өгөх чинь, танд тийм хэцүү байсан бол таны бичсэн захидал чинь энэ байна аваарай! Өөр бичиж өгөх хүн олдох байлгүй дээ... гэлээ. Харвал өнөөх Болесьт бичсэн миний захидал байлаа.

	— Тереза аа! Энэ чинь юу болж байна? Надаар бичүүлсэн атлаа бас өөр хүнээр бичүүлэх гэсэн чинь юу вэ? Харин та энэ захидлаа яагаад явуулаагүй юм бэ?

	— Хааш нь?

	— Яагаа вэ... Тэр Болесьт

	— Тийм хүн байхгүй шүү дээ! гэлээ. Би огт юу ч ойлгосонгүй, харин нулимж орхиод гарах гэтэл нөгөө хүүхэн тайлбарлан ярилаа.

	— Яагаа вэ дээ, тэр хүн байхгүй бол байхгүй л биз гэж нөгөө хүүхэн гомдолтойгоор ярилаа. Яагаад ойлгохгүй байгаа юм бэ гэсэн шиг гараа зангаж дохиж, түүний хэлэх нь 

	— Тэр хүн яагаад байхгүй гэж? Харин би түүнийг байгаасай гэж хүсэж байна... Би бусдын адил хүн биш гэж үү? Мөн! Би мэднэ... Гэвч би түүнд захидал бичихэд хэнд ч хортой биш шүү дээ... 

	— Уучлаарай, хэнд?

	— Яагаа вэ Болесьт

	— Үгүй, тэр чинь байхгүй шүү дээ?

	— Ээ иезус — Мария!

	— Байхгүй юм аа, тэгээд? Байхгүй юмыг бий гэж бодож болно шүү дээ! Би түүнд захидал бичихэд тэр бий юм шиг санагддаг юм. Тереза гэдэг чинь би шүү дээ, тэгэхлээр тэр надад хариу бичнэ. Би дахиад түүнд бичнэ... 

	Би сая ойлголоо. Тэгээд миний сэтгэл шимшрэн маш зүдүү, маш ичгүүртэй юм шиг санагдлаа. Энэ бол ертөнцөд түүнийг хэн ч тоож янаглан амраглаж чадахгүй тийм нэг хүн миний дэргэд гуравхан алхмын зайтай суудаг байсан бөгөөд энэ хүн өөрийгөө нөхөртэй гэж санаж явдаг байжээ.

	— Болесьт гэсэн захидал та надад бичиж өгсөн, тэгэхэд би түүнийг өөр хүнээр уншуулахад би сонсоод Болесь гэдэг хүн байдаг юм гэж боддог юм. Тэгээд Болесиос Терезад... надад гэсэн захидал бичиж өгөхийг гуйдаг юм. Тийм захидал хүн надад бичиж өгснийг бас уншуулахад Болесь гэж хүн бий гэж бүр боддог юм. Ингэхлээр надад аж төрөхөд жаал амар байдаг юм даа... гэж Тереза ярилаа.

	... Чөтгөр ав гэм!

	Тэгээд түүнээс хойш би, Болесьт явуулах, Болесиос Терезад өгөх хариу захидлыг долоо хоногт хоёр удаа их сайхан бичиж өгдөг боллоо. Энэ захидлыг би сайн ч бичдэг байсан... Түүнийг тэр хүүхэн сонсоод дуу алддаг. Тэгэхдээ өнөөх л бүдүүн дуугаа гаргадаг байсан юм. Өнөөх Болесь гэдгээс нь түүнд бичсэн захидлыг уншихад Тереза ямагт уйлдаг байсан бөгөөд оронд нь миний оймс, цамц зэрэгт хөлсгүйгээр нөхөөс тавьж өгдөг болсон юм... 

	Энэ явдлаас хойш 3 сар болоод тэр хүүхэн ямар нэг хэргийн учир шоронд орсон юм. Одоо тэр хүүхэн магад үхсэн биз ээ” гэж ярилаа.

	Тэгээд миний таньдаг тэр хүн тамхиныхаа үнсийг хаяж, огторгуй өөд бодол бодсон байдалтай харж төгсгөлд нь хэлсэн нь:

	Тэгэхлээр... Хүн хэчнээн гашуун зовлон эдлэх тусмаа төдий чинээ амттай сайхныг тэсэж ядан хүснэ. Бид бол өгөрчихсөн муу чадалтай бөгөөд элдэв эндэгдэл хилэнцдээ итгэж биеэ тоох байдлын бүрэг утаа униарыг дөнгөж нэвтлэн бие биеэ харах тул үүнийг ойлгохгүй байна.

	Ер нь нэлээд тэнэг... маш хатуу ширүүн явдал гардаг. Энэ бол үхээнц дорой хүмүүс юм даа, үхээнц хүмүүс гэж юу байдаг вэ? гэвэл юуны өмнө бидний адил яс, цустай, махтай, мөн тийм мэдрэлтэй хүмүүс байх юм. Үүнийг бидэнд бүхэл үе өдөр тутам үзүүлж байна. Бид сонсож л байна... Гэвч энэ бүхэн яагаад тэнэг хэрэг болохыг чөтгөр бүү мэд. Харин үнэндээ бид өөрсдөө үхээнц дорой хүмүүс, тэр ч байтугай бидэнд орвол залиар бага, бидний хийж байгааг бодвол сайн зүйлийг хийхдээ чадвар муутай хүмүүсийн тархи, мэдрэлээс, бидний тархи мэдрэл давуу гэж үнэмшиж биеэ тоох байдлын алхам нүхэнд унасан үхээнц дорой хүмүүс юм. Ингэхлээр тийм болдог... Чухамдаа энэ явдал ч эртний юм даа... гэлээ.

	 

	(Орос хэлнээс С. Бадраа монголчлов)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Бие угаадаг улаан пэлцгэр эд.




	[←2]
	 Гүд бай гэж англиар дараа баяртай гэсэн үг.




	[←3]
	 Гарибальди — Италийн үндэсний эрх чөлөө, ардчиллын төлөө тэмцлийн хөдөлгөөний удирдагч (1807 1832).




	[←4]
	 Италиар — Итали улс мандтугай! гэсэн үг.




	[←5]
	 Гарибальди мандтугай! гэсэн үг.




	[←6]
	 Социализм мандтугай! гэсэн үг.




	[←7]
	 Итали улс мандтугай! гэсэн үг.




	[←8]
	 Парм мандтугай! гэсэн үг.




	[←9]
	 Пан гэж Польшийн урьдын тайж.

